
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]



	



	ВЛАДИМИР МЕЗЕНЦЕВ

	 

	ЭНЦИКЛОПЕДИЯ ЧУДЕС

	(На монгольском языке)

	 

	Орчуулсан С. Лочин

	Редактор Л. Дашням



	




	Мэдлэг, хүчирхэг байх хоёр нь нэг л зүйл бүлгээ.

	 

	Ф. БЭКОН



	




	ЯРИА ҮРГЭЛЖИЛЖ БАЙНА

	Мянган зам төөрөгдөл рүү, ганцхан зам л үнэн рүү хөтөлдөг 

	 

	Ж. Руссо

	 

	Хүмүүс эрт балар цагаас янагш, ховор, ер бусын, айдас төрөм олон үзэгдлийг ид шид, гайхамшигт тооцож ирсэн билээ. Бидний өдөр тутмын туршлагын хүрээнээс халин гарч, дассан ойлгоцыг маань эвдэж байгаа бүхнийг урвуулж хөрвүүлсэн байдлаар, заримдаа үл мэдэгдэх ид шидийн зүйл хэмээн хүлээн авах нь цөөнгүй бөгөөд энэ нь хүний ердийн хариу үйлдэл юм.

	Өөрийг нь гайхалд оруулсан үзэгдлийн талаар уг хүн хэр зэрэг мэдлэгтэйгээс олон зүйл хамаарах нь мэдээж. Гэвч бидний аж төрж буй ертөнц маань дуусамгүй олон янзаар илрэн, тодорхой болдог шүү дээ. Байгаль эх өөрийнхөө нууцын сангаас их бага хэчнээн ч тааврыг бидний өмнө дэлгэж байна. Чингэхэд бид түүний хариуг шууд олчхолгүй, янз бүрийн үзэгдэл, явцын далд гүнд нь байгаа харилцан холбоог үзэхгүй өнгөрдөг байнам.

	Чухамхүү тайлагдаагүй энэхүү харилцан холбоонд л «байж боломгүй», «тайлбарлагдамгүй», «нөгөө ертөнцийн» зүйлсийн жирийн учир шалтгаан нуугдаж байдаг ажээ. Герцений хэлснээр зориггүй мохоо ухаантнууд, ядаргаа зүдэргээт шинжилгээг биш амар амгаланг сонгон авдаг байна.

	Гэхдээ «ид шидийн гайхамшгийн асуудал» ихээхэн нарийн төвөгтэй юм. Эл ид шидийн гайхамшиг бидний мэдлэгийн түвшинд төдийгүй, илүү ихээр сэтгэхүй, бидний хүртэхүйтэй холбоотой байдаг. Ид шидийн гайхамшиг, өөрийн үлгэр домгийнх шиг, бидний өчнөөн сайн мэддэг жирийн, өдөр тутмын зүйлээс тасарснаараа сэтгэлийг булаан дагуулдаг юм. 

	Өөрийнх нь боломж, хүчийг хязгаарладаг амьдралын элдэв тохиол нөхцөлөөс дээгүүр тэр ч байтугай байгалийн хуулиас дээгүүр гарах гэсэн далдын нандин хүслэнгийнхээ тусгалыг ид шид, гайхамшигт байгааг хүн олж үздэг. Үүнийг ойлгохын тулд ардын билиг зүй, ялангуяа үлгэр, домог, домог-үлгэрийг багтаасан аман зохиолын хэсэг рүү хандахад л хангалттай юм.

	Козьма Прутковыг зохиогчид түүний нэгэн онч үгээр: «Олон зүйл бидэнд ойлгомжгүй байгаа нь бидний ойлголт сул байгаагаас бус, уг зүйлс бидний ойлголтын хүрээнд ороогүй байгаагаас л болж буй юм» гэж цэцнээр өгүүлсэн байдаг. Биднийг хүрээлэн буй ертөнцийн тухай эрт дээр цагаас санаанаасаа зохиосон зүйлийг үнэн хэмээн зүтгэсээр байдаг буюу эсвэл бодох санах юмгүйгээр дугтуйнд хийлгэчихсэн юм шиг байдаг хүмүүс төдийгүй, шинжлэх ухааны өөр төлөөлөгчдийн тухай ч дурсан эргэцүүлж бодох хэрэгтэй юм.

	Мэлхийгээр хийсэн туршлагаараа физикт шинэ эрин үеийг нээсэн Гальвани 1792 онд: «Над руу, эрдэмтэд тэнэгүүд гэсэн огтоос өөр хоёр талын хүмүүс дайрч байна. Тэдний аль аль нь намайг дооглон доромжилж мэлхийний бүжгийн багш хэмээн нэрлэж байна» гэж бичжээ. Агаар маань хүчилтөрөгч, устөрөгч хоёроос бүтдэгийг Лавуазье нээхэд Францын шинжлэл ухааны академийн гишүүн Боме: гал, агаар, ус шороо хэмээх дөрвөн язгуур бие нь аль эртнээс байсан билээ. Тийм болохоор Лавуазьегийн энэ нээлт нь «арай зөөлөн хэлэхэд утга учиргүй юм» гэжээ. Гэтэл Лавуазье өөрөө солир байна гэдгийг ор тас үгүйсгэж, «тэнгэрээс чулуу унана гэж байхгүй» хэмээж байв.

	Ийнхүү үгүйсгэж буй нь юу гэсэн үг вэ? Энэ нь шинээр нээгдсэн үзэгдлийг гайхамшгийн аймгийн байж боломгүй, шинжлэх ухаан ч биш үзэгдэл гэж тооцсоноос өөр юм биш ээ. Өөрийн ойлгоцын хүрээг эвдэршгуй гэж үздэг, итгэдэг хүмүүсийн байр суурь нь ийнхүү хоорондоо нийлдэг байсан бөгөөд манай өнөө үед ч заримдаа нийлсээр байна.

	Үгүй ээ, шинжлэх ухаан гэдэг бол «ойлголтын хүрээ» биш. Үүнийг манай үеийн алдарт физик ч Луи де Бройль маш сайн ойлгож байлаа. Тэр бээр: «шинжлэх ухаан дандаа л үнэмлэхүй баттай үндэслэл өгдөг хэмээн шинжлэх ухааны мөр хөөгөөгүй хүмүүс үзэх нь нэлээд элбэг байдаг. Тэр хүмүүс, эрдэм шинжилгээний ажилтнууд өөрсдийн дүгнэлтийг маргашгүй баримт, өө сэвгүй тунгаан бодолтын үндсэн дээр хийдэг учир урагш итгэлтэй алхаж байна. Ингэхдээ алдаа буюу буцаж ухрах явдал ерөөс гаргадаггүй хэмээн боддог. Гэтэл эдүгээ цагийн шинжлэх ухаан, өнгөрсөн үеийн шинжлэх ухааны түүхийн адилаар хэрэг явдал маань яг ийм биш байгааг баталж байна... Ийм явдал, өөрийн хатуу чанд эсвэл харахад энгийн юм шиг байдаг шинжлэх ухаан, жишээлбэл механик юм уу, физик мэтийн хийсвэр бүдүүвч ба математик эргэцүүллийг ашиглахад илүү зохицсон шинжлэх ухаануудад ч тохиолддог» гэж бичсэн юм.

	...Гэтэл гайхалтай юм гэдэг өөрийн нууцлагаараа, өөрийн агуулгаараа, эгэл жирийн, сонирхолгүй бүхнийг эвдсэн гадаад эрмэг шинжээрээ сэтгэлийг гижигдэн татсаар л байна! Тэдний их бага ямар ч бай гайхалтай юм бүр өөрийн шинжээч судлаачийг хүлээсээр авай.

	Ингээд ер бусын, гайхалтай зүйлсийн ертөнцөд аяллаа үргэлжлүүлье.


Нэгдүгээр хэсэг : ЭРИН ЗУУН ГҮНЭЭС

	Байгаль - бүх бүтээгчдийг бүтээгч 

	 

	Гёте

	 

	 

	Бид арав хорин жилийн өмнөх явдлыг сайн санадаг. Дэлхий дээр зуу, хоёр зуун жилийн өмнө юу болж байсныг мэдэж цөхөх юмгүй юм. Манай эринээс мянга, хоёр мянган жилийн өмнө байсан олон ард түмний амьдралыг бид нэлээд нарийн тодорхой мэдэж байна. Гэвч хүн төрөлхтний түүх азай буурал үе рүүгээ улам цаашлах тутам «тэгэхэд юу болсон бэ?» гэдэг асуудалд хариулахад улам ч хэцүү болж байнам.

	Гар бичмэл болон аман яриагаар, урьд нэгэн цагт болсны тухай ховорхон сураг чимээ бидний үед хүрэлцэн ирдэг. Гэхдээ тэр нь үнэнээс хол байх нь элбэг шүү дээ. Анхны хүн бий болохоос өмнө дэлхий ямар байв аа? Манай ертөнц хэдэн сая жилийн өмнө ямархан байдалтай байв?

	Шашны домог үүнийг тун ч энгийнээр: бурхан ертөнцийг ид шидийн хүчээр бий болгосон гэж хариулдаг. Мөн л тийм байдлаар хүн бий болсон гэнэ. Гэтэл үүнийг юугаар баталж болох вэ? Юугаар ч баталж болохгүй! Үүнд итгэх л хэрэгтэй гэдэг.

	Шинжлэх ухаан гэтэл тийнхүү зүгээр итгээд өнгөрдөггүй. Эрж, шалгаж, баталдаг юм.


ҮЛ ҮЗЭГДЭГЧДИЙН МӨРӨӨР

	Шинжлэх ухаантай хэдий чинээ их ойр танилцах тутам, түүнд төдий чинээ гүн дурлана

	 

	Чернышевский

	 

	Чулуунд шингэсэн амьтдын үзэсгэлэн

	Эрдэмтэн өсгөгч дуран авайгаа шагайн сууна. Агшны дараа, 

	— Тодорхой байна. Мөн л шавж. Мезозойн эриний эхний буюу гуравдагч галбын үеийнх байна... Харахыг хүсэж байна уу? гэсээр өндийнө.

	Ийм ховор зүйлийг харахгүй өнгөрөхийг хэн хүсэх бил ээ?! Би өсгөгчийнх нь шагайгуур луу харлаа. Чингэтэл миний нүдний өмнө шумуулын дүрс тод харагдав. Тэгэхдээ ямар шумуул гэж бодно? 185—190 сая жилийн өмнө мезозойн эринд нисэж явсан шумуулынх шүү!

	— Цааш нь үзье хэмээн надтай ярилцаж буй, палеонтологийн хүрээлэнгийн эрдэм шинжилгээний ажилтан хэлэв.

	Тэр, хайрцгаас чулуужсан наанги шороо аваад алхаар хэдэн хэсэг болгон хагалав. Чулуу үе үеэрээ хуваагдаж, түүн дээр эртний амьдралын ул мөр илэрлээ.

	Би ууган нээгчийн их хорхойгоор, үе үеийг нь өсгөгч шилээр хянамгай ажиглалаа. Чингэтэл дахиад л нээлт. Өсгөгч шилний дор ямар нэгэн цохны дүрс харагдав. Палеонтологич маань миний баярлахыг харан цагаахан сэтгэлээр инээмсэглэн, чулууг өсгөгч дурангийнхаа дор тавин, 

	— Таны нээлтийг сонирхъё гэлээ.

	Би «өөрийнхөө» цохыг ханатлаа харсны дараа палеонтологичдын олсон зүйлстэй танилцлаа. Тэнд байхгүй юм гэж үгүй. Тэмээлзгэнэ. Цох. Аалз, Жоом... «Чулуунд шингэсэн амьтдын үзэсгэлэн» гэсэн үг.

	Мөн ийм «амьтны үзэсгэлэн» Туйлын цагаригийн дэргэд Интиний нүүрсний уурхайгаас олдсон нь санаанд оров.

	Эхлээд тэндээс, матрынхыг санагдуулсан эртний нэгэн амьтны гавлын яс олдсон байна. Эрдэмтэд тэнд очжээ. Чингээд л нээлт, хойно хойноосоо цуварчээ. Уурхай дотор чулуулаг хэдэн зуун сая жилийн өмнө палеозойн эринд амьдарч байсан амьтан, ургамлын аймгийн олон төлөөлөгчдийг хадгалан байв.

	Бидний өмнө ургамлын шилбэ, навчны дардас байна. Энэ бол зэгстэй төстэй эртний замаг. Хөвд ба нарсан өвс байна. Загасан сүргийн араг яс. Мөлхөгчдийн үлдэц. Тэдний нэгэн лабиринтодонтын гавлын ясанд хоёр биш гурван ухархай байна. Шүд нь сурвалжгүй шууд эрүүнийхээ яснаас ургажээ. Үүнээс өмнө энэхүү хэвлээр явагч амьтны үлдцийг туйлын цагаригаас ихээхэн өмнө нутгаас олж байлаа. Ийн халуун чийглэг уур амьсгалтай газар амьдардаг амьтан, ургадаг ургамлыг туйлын цагаригийн орчмоос олсныхоо дараа эрдэмтэд: палеозойн эринд умард зүгийн уур амьсгал эрс ширүүн байсангүй гэдэг дүгнэлт хийв. Энд, эртний усны сав газрын далайгаас тасархай хэсэгт нь загас - хуурай газрын амьтан хоёрын дундын амьтан оршиж байсан нь хамгийн түрүүн хуурай газрыг эзэлсэн болой. Тэд өт, шавжаар хооллодог байжээ. Дахиад хэдэн арван сая жил өнгөрөхөд энэ амьтад хэвлээр явагч том гүрвэл болон хөгжсөн ажээ.

	 

	 

	Нээлтүүд юун тухай өгүүлнэм

	Өнгөрсөн үеийн амьдрал олон янзын ул мөрийг дэлхийд үлдээжээ. Мэдээжээр энэхүү ул мөрийг илрүүлж, тайлахад амаргүй. Ингэж олж тайлахад их туршлага, их хөдөлмөр хэрэгтэй.

	Туршлагатай анчин хүн, ой дахь өвсний налалтаар, хугарсан мөчрөөр, туг үсээр юү, хэзээ явж өнгөрснийг, араатан буюу шувууг ялган, хаана эрэхийг мэддэг. Зарим нь мөр хараад ямар биетэй, тэр ч байтугай хэдэн настай араатан явсныг хэлдэг. Мөн л ийм замаар, дэлхий дээр аль эртний үхсэн амьтан ургамлын үлдээсэн янз бүрийн мөрөөр эрдэмтэд, манай гарагийн өнгөрсөн үеийн номын хуудсыг тайлан уншдаг байна.

	Эрдэмтэд яван явсаар малтмалынхаа учрыг олдог боллоо. Одоо дэлхийн бөмбөрцгийн янз бүрийн газраас амьд амьтан ба бусад зүйлийн үй олон ул мөр олдлоо. Энэ бүхэн, бидэнд Дэлхийн хэдэн зуун сая жилийн түүхийг өгүүлж байна.

	Чулууны дээр шим ертөнцийн эртний төлөөлөгчдийн харагдах ул мөр байхгүй ч байсан тэр нь эрдэмтдэд маш олныг өгүүлдэг.

	Крымд Никитины ургамлын хүрээлэнгээс холгүйхэн, тэгш газар босоо хүнээс өндөр чулуун багана бий. Энэ багана яагаад энд бий болов? Геологичид энэхүү үл мэдэгдэх учиртай чулууг шинжлээд агуйн таазнаас дусаж буй усан дуслаар л зөвхөн бий болсон байх ёстойг тогтоожээ. Гэтэл агуй нь хаана байна? Тэр агуй байсны гэрч энэ чулуунаас өөр юу ч үлдэлгүйгээр алга болжээ.

	Үелээт чулууны гадарга дээрх амьд амьтны ул мөрийг төдийгүй, өөр бусад олон юм, жишээлбэл хэдэн сая жилийн өмнө орсон бороо их хүйтрэлтийн ул мөр гэх мэтийг олж болно. Энэ бүхэн, өнгөрсөн геологийн эринүүдийн амьд ертөнцийн тухай төдийгүй, мөн дэлхийн цаг уур, янз бүрийн үед, янз бүрийн өргөрөгт ямар байсныг мэдэх боломж олгодог юм.

	Керчийн хойгоос далайн эргээс наанги шорооны чулуужсан хэлтэрхий олджээ. Энэхүү хэлтэрхийний нэг тал нь хуниралдаж шахагдсан байхад нөгөө тал нь тэгшхэн байв. Үүний тайллыг тэр дор нь олж чадсангүй. Гэтэл эрт эрин үед усан доорх хүчтэй газар хөдлөлт болсон байв.

	Далайн наанги шороо аажмаар хуралддаг. Энэ нь далайн ёзоорт тунан, үелээг бий болгодог жижиг хэсгүүдээс бүтдэг байна. Ийнхүү цаг хугацаа өнгөрөхөд доод хэсэг нь чулуужна. Гэтэл усан доорх газар хөдлөлт болоход далайн ёроол ихээхэн эвдэгдэж, нэг газраа хотойж нөгөө газраа гүдийнэ. Ингэхдээ дээд талын чулуужиж амжаагүй байсан хэсэг нь хагарч, атираа бий болсон хотгор, гүдгэр лүү гулсана. Газар хөдлөлтийн дараа энэхүү эвдэгдсэн үелээн дээр тайван нөхцөлд шинэ үелээ тогтоно. Тийн хэдэн сая жил өнгөрсний хойно, нэг хэсэг үелээ нь өнгөрсөн үед болсон аюул гамшигт явдлын ул мөрийг хадгалан бидэнд олдоно.

	Далай тэнгис ч мөнх биш. Цаг хугацаа улиран өнгөрөхөд тэр өөрийн дүрс хэлбэрээ өөрчилж, өөр газар очно. Энэ тухай бас л чулуу өгүүлдэг. Усан доорх чулуулаг эх газрынх байдаг. Түүнийг эрдэмтэд судлан, далай тэнгисээс хэдэн мянган километр хол газраас усан доорх газар гулсалтын ул мөрийг олон газраас илрүүлжээ.

	200 сая жилийн өмнө бий болсон далай, тэнгисийн газар хөдлөлтийн гэрчийг Уралаас олов. «Кавказад бүртгэгдсэн» чулуу, тэнд 75 сая жилийн өмнө аюул сүйрэлд хүргэсэн газар хөдлөлт болсныг өгүүлж байна.

	Далайн эртний чулуужсан ёзоор бас галт уулын дэлбэрэлтийн мөрийг ч хадгалан буй. Чулууны үелээ судал дотор нь бусдаасаа илүү хар үелээ байвал, тэр галт уулын дэлбэрэлт болоход далай тэнгисийн ёзоорт унасан галт уулын үнс юм.

	 

	 

	Аваргасын ертөнцөд

	Дэлхийн олон ард түмний үлгэрт асар том сүүлтэй, тэнгэрээр нисдэг луу хэмээх гүрвэл гардаг. Эртний амьдралыг судалдаг эрдэмтдийн гарт мезозойн эринд амьдарч байсан гүрвэлийн бүтэн сүрэг буюу хэсгийн үлдэгдэл, араг яс олдоход, үлгэрийн луу зөвхөн хүний уран саналгын дүн биш болох нь илрэв.

	Хэрвээ дэлхийн түүхийг мэддэггүй хүн манай гарагийн 100—150 сая жилийн өмнөх ертөнцөд ирсэн бол түүнийг зүүд гэж үзэх байсан биз ээ. Дэлхий тэр үед мөлхсөн, сэлсэн, ниссэн аварга том гүрвэлээр дүүрэн байжээ.

	Саяхан болтол Хятадад, үл мэдэгдэх гарал бүхий чулуужсан яс их алдар цуутай байв. Тэр ясыг бүргэдийн жигүүр, арслангийн хумс, могойн сүүл бүхий үлгэрийн аймшигт амьтны шүд гэдэг байлаа. Энэ шүд бүхий л өвчнөөс анагаадаг гэж домчид ярьдаг гэнэ. Гэтэл тэр нь мезозойн үеийн аварга том гүрвэлийн яс байжээ.

	Энэ аварга гүрвэлийн дунд ямар ч гэм хоргүй өвсөн тэжээлтэн, аймшигт махчид, жижигхэн хэвлээр явагч ба өнөө үеийн заанаас олон дахин том гүрвэл байлаа. Зарим нь хоёр хөлөөр, зарим нь дөрвөн хөлөөрөө явна. Тэр үед дэлхий дээр мөн үлгэрт гардаг луутай тун төстэй нисдэг гүрвэл ч байсан ажээ.

	Намагт өндөр өтгөн ургамлын дундаас том эвэр ялтсыг санагдуулсан хачин зүйл харагдлаа. Энэ бол хуягт луу гэдэг таван тонн жинтэй гүрвэл. Тэр бээр эв хавгүй төслөөр хийсэн мэт харагдана. Жижигхэн хавтгай толгой, хотгор нуруутай асар том эв хавгүй биетэй. Түүнийг нь бамбай болсон асар хүчирхэг эвэр бүрхүүл хучжээ. Хурц үзүүртэй сүүл нь газар тулна. Өмнө маань хамгийн аюултай араатан байх шиг санагдана. Гэвч гадаад байдал гэгч хуурамч билээ. Хуягт луу бол мах цус иддэггүй ерийн л өвсөн тэжээлт амьтан юм.

	Мезозойн үеийн бирдэн луу диплодок гэдэг аваргуудын хэмжээ ч гайхал төрүүлнэ. Бирдэн лууны урт толгойноосоо сүүл хүртлээ 18 метр. Хоёр дахийнх нь 25 метр гаруй шүү! Өвсөн тэжээлт эдний байнга амьдардаг газар нь ургамал замаг ихтэй нуур, далайн булан тохой байжээ.

	Ийм биетэй махчин гүрвэл, бусад амьд бүхний дунд ямар аймшиг тарьдаг байсныг бодоод үз л дээ! 14 метр урт хаан луу ийм амьтан байв. Энэ гүрвэлийн нэг метр амтай, хутга шиг хурц том шүдтэй араг ясыг нь та нар ЗСБНХУ-ын ШУА-ийн Палеонтологийн музейгээс үзэж болно. Энэ бол дэлхий дээр байсан хамгийн том махчин амьтан юм.

	Өнгөрсөн зуунд Мезозойн үеийн аварга гүрвэлүүдийн нэгний гадаад байдлыг нь сэргээн босгосон английн палеонтологич Ричард Оуэн, энэ амьтныг «гаж гүрвэл» буюу «зүүдэнд ором, муухай гүрвэл» гэж нэрлэсэн ажээ.

	Шувууны бүх төрөл гарсан, тэр амьтны үлдцийг ч эрдэмтэд олов. Эртний тэр шувууд шүдтэй, ерөөс шувуунаасаа илүү гүрвэлтэй төстэй байжээ. Гэвч нисдэг өөрийн өвөг дээд болох хэвлээр явагчдыг бодвол эд нарын бие өдөөр хучигдмал байсан. Одоо цагийн, хөх тэнгэрийн эзэд маань эртний өвөг дээдсээ санагдуулах юм тун багатай. Гэвч хөлийн нь сайрс, тэднийг хэвлээр явагчдаас гаралтайг нь гэрчлэн буй.

	 

	 

	«Үсэрхэг булай амьтан»

	Эрдэм шинжилгээний эрэл эцэс төгсгөлгүй билээ. Гарагийнхаа өнгөрсөн үе рүү аялахдаа эрдэмтэд шинэ шинэ ололт нээлтээрээ өөрийн мэдлэгийг баяжуулж, бататгаж, шалгадаг юм.

	ЗСБНХУ-ын ШУА-ийн Палеонтологийн хүрээлэнгийн эрдэмтэд Туркестаны салбар ууланд нэг биш удаа явсан юм. Тэд тэнд эртний мөрний чулуужсан, 190 сая жилийн өмнийн үелээт наанги шороо, элсэн ширхгийг судалжээ. Тэр эриний үеийн амьтны ертөнцийн шавж, загас, ургамлын олон үлдэц олдов. Гэвч хамгийн сонирхолтой нь урьд нь шинжлэх ухаанд мэдэгдээгүй байсан хэвлийгээр явагч олджээ.

	«Хөлдөө далавчит гайхал», «ер бусын урт хайрст» гэсэн нэр өгч палеонтологичид олсон зүйлийнхээ ер бусын болохыг онцлон тэмдэглэсэн юм. Үүний ер бусын нь: анх удаа эрдэмтдэд өөрийн бүтцээрээ нисдэг гүрвэл - птерозавр ба шувууны аль алинтай төрөл амьтан олдсонд байгаа юм. «Хөлдөө далавчит гайхлыг» аваад үзье. Птерозавраас ялгаатай нь гэвэл далавчны тулгуур нь хойд хөл нь болдог аж. Тэр нь ер бусын урт бөгөөд их биетэйгээ болон сүүлнийхээ угтай хальсан холбоотой. Урьд нь хэвлээр явагчдын ийм нислэгийн хэрэгсэл мэдэгдээгүй байсан юм. Үүнээс гадна хөлдөө далавчит гайхлын хөлийн яс нь шувууных шиг хөндий байлаа.

	Одоо дэлхий дээрээс эртний энэ амьтантай төстэй амьтныг эрвэл, хэн хүний мэдэх нисдэг хэрмийг л нэрлэж болно.

	Тэгвэл ер бусын урт хайрст ямар вэ? Тэдний хайрс нь ургаж буй далавчийг тун их санагдуулдаг. Нурууны дагуух хайрс нь бүр ч сонирхолтой. Энэ нь маш урт, төгсгөл рүүгээ өргөсөн нэгэн өвөрмөц янзын уут маягтай болсон байдаг. Энэ нь байгалиас заяасан шүхэр л гэлтэй. Тэр нь уг амьтныг (хулганын хэмжээтэй) нэг модноос нөгөө модон дээр нисэн буух, эсвэл алгуур доошлон буухад нь хэрэг болдог ажээ.

	Түүх хадгалсан эдгээр чулуу, мөн энэхүү жижигхэн, хэвлээр явагчдын өөр нэг ер бусын онцлог нь наалдан ургасан эгэм билээ. Анатомийн энэхүү онцлог нь Урт хайрстыг шувуутай төрөл болгодог байна.

	Юрийн үеийн (140 сая жилийн өмнөх) эртний нуурын чулуужсан үлдэгдлээс москвагийн палеонтологичид хэвлээр явагчдын өөр нэг төрлийг илрүүлж, уламжлал даган латинаар «Сордуз пилозус» гэсэн нэр өгсөн нь «үсэрхэг булай амьтан» гэсэн үг болой. Энэхүү эвгүйвтэр нэрийн «үсэрхэг» гэсэн үг нь гол бөгөөд нисдэг гүрвэлийн бүлгийн нэг төлөөлөгч өтгөн үсээр хучигдсан сүүлт жив олдсон юм. Үс нь тун сайн хадгалагдан үлдсэн байсан тул эрдэмтэд түүний уртыг хэмжжээ. Тэр нь 4—7 мм байв. Энэ нь нисдэг гүрвэл - птерозавр халуун цуст амьтан гэсэн таамналыг баталж байна.

	Сүүлт живийн бусад онцлогийг нь судлаад эрдэмтэд птерозаврийг газар дээрх сээр нуруут хэвлээр явагч шувуу, хөхтний адилаар нэгэн аймаг болгон хуваах бодол руу чиглэсэн байна.

	Одоо жижигхэн дүгнэлт хийе. Мезозойн эриний эхэн үе. Манай гарагийг эртний гүрвэл - текодонтууд эзэлж байв. Тэдний гэр бүл өргөн олон янз. Тэдний дунд бидний танил хөлдөө далавчит, урт хайрст ч байна. Хүн бидний ойлголтоор бол ухаанд багтамгүй гэхээр хугацаа өнгөрөхөд текодонт, амьтны гурван том бүлэг: Даж гүрвэл хэмээх үлэг гүрвэл, нисдэг гүрвэл - птерозавр ба хожим агаарын уудмыг эзэлсэн шувууны уг үндэс буй болсон байна.

	Шувууны шууд өвөг дээд нь ямар амьтан бэ? Үүнийг бид одоогоор бас л мэдэхгүй. Энэ өвөг дээд нь гэж Туркестаны нурууны салбар ууланд оршуулагдсан хэвлээр явагчдыг л ямар ч гэсэн хэлж болохгүй. Эдүгээ цагийн жигүүртний эрт дээр үеийн өвөг дээдсийг нээх асуудал шинжлэх ухааны өмнө байна.

	Зуун тавь, зуун хорь, зуун сая жилийн өмнө мөлхөж явж, нисэж байсан аварга гүрвэлүүд дэлхийн бөмбөрцөг дээр амар жаргалтай байлаа. Шим ертөнцөд тэдэнд ямар нэгэн аюулт дайсан байсангүй. Бүхнийг бут няцлагч эрүү, баттай эвэр бүрхүүл, түүн дээр асар том бие нь үүнийг гэрчилнэ.

	Сая сая жил ээлж дараагаараа урсан өнгөрчээ. 65 сая жилийн өмнө буюу цэрдийн галав дуусаж түүний хамт аймшигт гүрвэлүүд сөнөж үгүй болов. Дэлхий дээр юу бол оо вэ? Аварга амьтдын хаанчлалыг устгагч нь ямар амьтан (эсвэл юу?) болов? Эрдэмтэд энэ асуудлын хариуг олох гэж зуу гаруй жил оролдож байна. Хэнд ч итгэгдэх, тов тодорхой хариу хэрэгтэй авч тийм хариулт алга.

	Энэ оньсого өдий удаан хугацаанд тайлагдахгүй байгаа нь гайхалтай юм биш ээ. Эмгэнэлт явдлын шалтгааныг тодруулж чадах тийм ул мөр шинжлэх ухаанд байхгүй (магадгүй одоогоор байхгүй) байгаа тохиол л учраад байна. Дам шинж тэмдэг, цэвэр онолын бодомжоор шалтгааныг нь эрэх хэрэгтэй болж байна. Баримт дээр тулгуурласан шинэ таамнал, гол нь ганц зөв дүгнэлт хийж болох нэгтгэсэн дүгнэлт хэрэгтэй юм.

	Магадгүй нэг биш, хэд хэдэн дүгнэлт байх юм биш биз? Чухам тэгж байж л үнэнийг нь олох юм биш биз?

	Яагаад гэвэл энэ асуудал өөрийнхөө мөн чанараар олон талтай юм. Энэ сүйрэл, сансрын туяаны нөлөөтэй ч, геологийн эрс өөрчлөлтэй ч, цаг уурын өөрчлөлттэй ч, өөр бусад олон хүчин зүйлтэй холбоотой билээ.

	Ингэхэд түүнтэй нарийвчлан танилцъя л даа.

	 

	 

	Сөнөгсдийн «гэрээслэл»

	Бидний өмнө Францын Эксийн байгалийн шинжлэлийн музейн ажилтнуудын ажлын тухай сонирхолтой мэдээ байна. (Энэ ажлын тухай францаас орчуулж «Наука и жизнь» сэтгүүлд хэвлэснийг товчлон бичье).

	...Дэлхийн цаг уур өөрчлөгдсөнөөс аварга гүрвэл сөнөсөн гэж нэг хэсэг эрдэмтэд үздэг. Өөр нэг хэсэг эрдэмтдийн үзэж байгаагаар бол манай гарагийн юрийн галавын төгсгөлийн үеэр бий болсон цэцэгт ургамал аварга гүрвэлийн сөнөсөн шалтгаан ажээ. Цэцэгт ургамал гарч ирснээр агаар дахь хүчилтөрөгч нэмэгдэж энэ нь аварга гүрвэлүүдийн бодисын солилцоог нэмэгдүүлжээ. Үүнээс болоод тэд өлсөж үхсэн байна.

	Мөн цэрдийн галавын үед гарч ирсэн анхны хөхтнүүд аварга гүрвэлийн өндгийг идэж эхэлсэн гэсэн өөр нэгэн санал бий. Аварга гүрвэлийн сөнөл нь шинэ од бий болж, сансрын туяа нэмэгдэж бэлгийн эс нь өөрчлөгдсөнтэй холбоотой гэж үзсэн онол ч бий.

	Хэдийгээр батлагдаагүй ч ихэнх эрдэмтэд дээр дурдсан хамгийн эхний таамналыг хүлээн зөвшөөрөх аястай байдаг. Одоо баталгаа нь палеонтологийн нээлтээр бий болов.

	Эксийн сав газрын тэндээс олдсон аварга гүрвэлийн өндөгний хальс (яс) цаг уур өөрчлөгдсөнөөс аварга гүрвэл сөнөсөн гэдэг таамналыг батлав. Өсгөгч дуран авайгаар шинжлэхэд энэхүү өндөгнүүд, хэвлээр явагч аварга амьтдын амьдралын бүх маягийг өөрчилсөн геологийн үйл явдлын талаар өгүүлжээ.

	Эксийн байгалийн шинжлэлийн музейн ажилтан Дюги, Сиюрг нар аварга гүрвэлийн өндөг хайх ажлыг 1950 онд эхэлжээ. Аварга гүрвэл намагт амьдардаг боловч өндгөө хуурай газар гаргадаг гэж Дюги үзжээ. Эксийн сав газрын геологийн зургийг судлаад шинжээчид маань энэ мужийн хойд хэсгээр эрэл хийхээр шийджээ. Тэнд цэрдийн галавын үед Сент-Виктуар гэдэг намхан уул бий болсон байв. Тэр уул гүрвэлийн өндгөнд «инкубатор» болох хамгийн тохиромжтой газар шиг санагджээ. Үнэхээр ч тийм байв. Тэнд өндөгний жинхэнэ «уурхай» байлаа. Чухам тэнд л эртний намгийн эрэгт өндөглөхөөр аварга гүрвэлүүд ирдэг байсан байна. Ус ихдэх үеэр аварга биетний удмыг залгах өндгийг шаврын зузаан үеэр хучдаг байжээ.

	Өндгөө хэрхэн гаргадгийг эрдэмтэд сэргээн тогтоов. Аварга гүрвэлийн эм нь урьд үзэж байсанчлан өндгөө гаргах хонхор ухдаггүй байжээ. Тэр суугаад нэгээс таван өндгийг зэрэгцүүлэн гаргана. Тэгснээ бас нэг алхаад дахиад хэдэн өндгийг анхныхтайгаа зэргэлдээ газар гаргана. Дахиад зайлаад гаргана. Шинжээчид маань 15—20 өндөг бүхий 15 хүртэл эгнээг олжээ. Хөл бөмбөгийн хэртэй өндөгнүүд нь тийм том амьтны хувьд жижигхэн юм.

	Дюги, Сирюг нар олсон өндөгнүүдээ туйлжуулагч өсгөгчөөр томсгон судлаад, сонирхолтой дүгнэлтэд хүрчээ. Хамгийн эртний үелээнээс олсон өндөгнүүд бүгд ижил байв. Тэдний бүтэц орчин үеийн хэвлээр явагчдын бүтцээс ялгарах юм байсангүй. Гэтэл илүү хожуу үеийн өндөг нь харин ялгаатай байжээ. Жижигхэн шан ч гэх юм уу гонзгойвтор ховил буй нь нүднээ шууд харагдаж байгаа нь эхийн хэвлийд өндөгний шохойн хальс бүрдэх явц тасалдалтай байсныг харуулна. Тийм хальсны ихэнх нь хоёр гурван үетэй, бас долоон үетэй ч байв. Үүнийг юугаар тайлбарлах вэ?

	Аварга гүрвэлийн өвчнөөр л бололтой гэж францын шинжээчид хариулж байна. Хальс нь «үелээлэг» байгаа нь агаарын халуун хүйтний хэлбэлзлийн үр дагавар бололтой. Хүчтэй ч богино хугацааны хүйтрэлтийн үеэр (тэр нь өндөгний хальс бүрэлдэн тогтох явцаас богино байсан бололтой) аварга гүрвэлүүд ичнэ. Тэгээд дулаарахлаар хальс бүрэлдэх явц үргэлжилнэ.

	Дюги, Сирюг нар халуун хүйтний ээлжлэлт тогтмол бус байсан гэж үзэж байна. Нэг юм уу, хэд хэдэн хүйтэн урсгал аварга биетнүүдийг мөхөлд хүргэсэн бололтой.

	Одоогоор олон юм тодорхойгүй үлдэж байна. Хүйтрэлт аварга гүрвэлийн амьдрахад нь нөлөөлсөн үү, эсвэл зөвхөн өндөгний нь амьдралд нөлөөлсөн үү? гэдэг асуудалд хариулахад хэцүү юм. Ичсэн аварга гүрвэлүүд тэр чигээрээ сөнөж, гаргасан өндөг нь нарны илч дутсанаас ч амилаагүй байж болох юм. Бас доторх өндөг нь өсөөд гадагш гарах гэснээ хальсаа нэвтэлж чадаагүй ч байж болох...

	Дюги, Сирюг нарын саналыг хангалттай хариулт гэж үзэж болох уу?

	Харамсалтай нь үгүй. Энэ хариултад сул тал бий. Аварга гүрвэлүүд ид цэцэглэлтийнхээ үед дэлхийн бөмбөрцгийн нэлээд газар тархсан нь батлагдсан юм. Аварга гүрвэлүүд агаарын халуун, хүйтний хүчтэй өөрчлөлтөөс буюу хүйтний нөөлгөөс сөнөсөн гэж үзвэл энэ нь дэлхийг бүтнээр нь хамарчээ гэж үзэхэд хүрнэ. Ингэж нийтэд нь авч үзэж болох уу? Эргэлзээтэй юм! Ямар ч л гэсэн цэрдийн галавын үед дэлхий дээр иймэрхүү юм болсон аваас, энэ нь зөвхөн л аварга гүрвэлд нөлөөлөхгүй.

	Үүнээс гадна энэ гүрвэлийн мөхөх явц нь саяас доошгүй жилийн хугацаанд үргэлжилсэн бололтой байна. Дэлхийн аварга амьтныг үгүй болгохын тулд урьд нь байгаагүй ямар нэгэн хүчний нэг сая жилийн үйлдэл хэрэгтэй болжээ. Тусгаар амьтны амьдралын үүднээс авч үзвэл асар урт болох энэхүү хугацаанд гадаад ертөнцөд юу болж байв аа? Энэ нь л чухал юм. Гэтэл үүнд бид бас хариулт олоогүй байна.

	Магадгүй аймшигт гүрвэлүүдийн мөхсөний үндсэн шалтгаан нь удамшлын эс өөрчлөгдсөнд байна уу? Болох л юм. Гэвч мөхлийн удамшлын шалтгаан нь амьдрах нөхцөлийг нь өөрчилсөн гадаадын ямар нэгэн шалтгаан байх ёстой.

	50 сая жил байсан аварга гүрвэлийн хаанчлалын үе өөрийн шинжээчдийг хүлээж байна. Бүр тодорхой хэлбэл Дэлхийн амьд организмын түүхэнд өвөрмөц янзын уналт, өгсөлт дандаа байв уу? гэсэн асуудал таавар хэвээр байна.

	150 гаруй жилийн өмнө францын алдарт эрдэмтэн Кювье энэ асуудалд: Дэлхий урьд үед хэд хэдэн удаа аймшигт сүйрлийг туулсан бөгөөд тэгэхэд ургамал, амьтны ихэнх нь сөнөсөн юм. Энэхүү сүйрэл бүрийн дараа амьтны ба ургамлын ертөнц дахин хөгжиж байв. Гэхдээ өөр илүү боловсронгуй хэлбэрээр буй болсон юм гэж хариулсан байдаг. Энэ үзэл олон талаараа няцаагдаж болохоор юм. Гэвч бид одоо илүү үндэслэлтэй, итгэлтэй ямар өөр тайлбарыг «зэвсэг болгон авах» бил ээ? Зөвхөн таамнал л байна. Геологийн янз бүрийн эрин үед организмын томоохон бүлэг мөхөлд орж байсан нь ямар нэгэн ганцхан шалтгаанд байсан биш бололтой. Олон шалтгааны дунд санаанд хамгийн оромгүй, гайхалтай юм ч байж болох юм.

	 

	 

	Их бага оньсогууд

	Шинжлэх ухааны амжилт, түүний ялалт, амжилтгүй явдалд янз бүрээр хандаж болно. Аливаа шинжлэх ухааны амжилт өөрийн мөн чанараараа диалектикч бөгөөд энэхүү хөгжил нь илүү оносон, илүү дүүрэн, шинэ амжилтад хүрэхийн тулд хуучны мэдлэгийн олон олон зүйлийг эргэж үзэх, нарийвчлах, тэр ч байтугай үгүйсгэх хэрэгтэй болдгийг үл дурдан, зөвхөн түүний олон тооны ялалтын талаар өгүүлж болно. Бас танин мэдэхийн хүчинд үл итгэв гэсэн зэм хүлээхээс айлгүй, шинжлэх ухааны эринийг бүхий л зөрчил, нарийн түвэг бэрхшээлтэй нь хамт өгүүлж болдог (өгүүлэх ч ёстой) тал бий. Энэ нь л шашны болон метафизик ягшмал номлолоос ялгаатай, жинхэнэ шинжлэх ухаан юм.

	Үүнийг үзүүлэхийн тулд гадаадын шинжлэх ухааны түгээмэл болгон хялбаржуулсан «Чулуужилт юун тухай өгүүлнэм?» (орос хэлнээ 1964 онд орчуулагдсан) гэдэг товхимлоос бяцхан эшлэл татахыг хүснэм. Энэхүү товхимолд аварга гүрвэл юунаас болж яагаад мөхсөн талаар тун чиг энгийн хариулсан байна.

	«Мезозойн эрин гайхалтай! Ид шидийн байгальтай, үлгэр домгийн амьтадтай үлгэр домгийн цаг үе байжээ. Ус, хуурай газар агаарт муу аймшигт амьтад язганан бужигнана. Тэдний хүрхрэлдэх дуу чимээ нь хэдэн зуун жилээр дэлхийн нам гүмийг эвдэж, цусанд нь газар орчлон будагдаж байв.

	Хуурай газар, далайд хүрэлцээтэй хоол байлаа. Үүнээс гадна амьтдын хаанчлал дахь энэхүү хамгийн том амьтадтай өрсөлдөгч байсангүй. Мезозойн үед онц өөрчлөгдөөгүй ачтай таатай нөхцөлд тэд амьдарч байв.

	Нэг үгээр хэлэхэд аварга гүрвэлүүдийн биеийн байдал сайн байлаа. Тиймээс хамгийн сул нь хадгалагдан үлдсэнийг гайхах хэрэггүй. Амьдралын нөхцөл аажмаар ч тасралтгүйгээр өөрчлөгдөн, тэр нь аварга гүрвүүлүүдэд ялангуяа тэдний үр удамд аятай биш болсоор байв.

	Мезозойн сүүл үеэр уул нуруу үүсэх хүчтэй явц болж, шинэ уул нуруу бий болж, тив далайн байрлал, уур амьсгал өөрчлөгдөв. Мезозойн эрин үед амьдарч байсан аварга гүрвэлүүдэд хүнд хэцүү цаг ирэв. Тэдний биеийн температур тогтмол биш байсан тул хүйтнийг муу тэсвэрлэжээ. Уур амьсгал өөрчлөгдсөнийг даган балар үеийн их ой устаж, үүний улмаас махчин амьтдын хоол болдог байсан өвсөн тэжээлтнүүд сөнөв.

	Ийнхүү цаг уур хуурай, хүйтэн болж хоол хүнс дутагдан эцэст нь янз бүрийн өвчин, мезозойн эриний аваргуудын амьдрах хүчнийг тасалсан ажээ. Үлэг гүрвэлүүд аажмаар сөнөх тийшээ хандав.

	Хамгийн сүүлчийн тиранозавр арчаагүй амьтан болжээ. Аварга том биеэ арайхийн хөдөлгөдөг болж хангалттай тэжээл аваагүй булчин яс нь хэрзийжээ.

	Энэхүү махчнаас бүгд айж, түүний улаанаар эргэлдсэн нүдэнд өртөхгүйг хичээн бүх амьтад нуугдана. Хайрга хийсэн жижигхэн нүхэнд хөл нь ороход л тиранозаврын аварга бие нь хөрөөдөгдсөн мод шиг налж унасан байна. Босох чадалгүй болжээ. Улам улам сулдан буй дуугаа ойдоо хадаасаар удтал хэвтэв. Үхлийн өмнөх хоромдоо тиранозавр толгойгоо өндийлгөн ирсэн боловч налсан хуурай өвсөн дээр унав. Ойн хаан амьсгалаа бүрмөсөн тасаллаа». Ийм «хөнгөвчилсөн» үзэл бодлыг баримтлан энэ хэлснээс юуг нь ч эргэлзэхгүй байж болно. Гэвч танин мэдэхийн хүч чухамхүү эргэлзэхдээ л байдаг!

	Танин мэдэхийн замд бартаат жим, хэрэм хана байхгүй гэж бодох нь анхны зам нээгчид ямар их нөр хөдөлмөр, оюун ухааны бадралын хүчээр мэдлэгийн шинэ оргилд гардгийг үзэхгүй байна гэсэн үг ээ.

	Манай гарагийн өнгөрсөн үе рүү хийсэн аяллын тухай манай өгүүлэлд ч мөн л тийм болж байна. Энэ аялалд хэчнээн зүйл танигдаж тайлагдаагүй байна даа.

	Жишээлэхэд эртний далайн тунадас шаварлаг занар дээр зөв зургаан өнцөгт торны хэлбэртэй, хоорондоо хаалттай үүрнүүдийн дардас буйг эрдэмтэд олсон билээ. Тэр нь зөгийн сархинагтай тун төстэй. Гэтэл энэ нь юу вэ?

	Өнгөрсөн зууны дунд үеэр германы геологичид, анх удаа үл мэдэгдэх эртний амьтны ховор мөр олжээ. Уг мөр хүний гарын хэвтэй төстэй. Хэсэг хугацаа өнгөрсний дараа үл мэдэгдэх энэ мөрийг бусад газраас триасын эриний хөрснөөс АНУ, Испани, БНАГУ-аас олов. Триасын эрин... Тэгэхлээр энэ үл мэдэгдэх амьтад 180 сая жилийн өмнө амьдарч байжээ. Гэвч тэр ямар амьтад байв аа? Ийм хөлтэй амьтдыг палеонтологичид одоогоор олоогүй байна. Энэ «гарын» эзэн нь таван хуруутай хойд хөлтэй, тэгэхдээ тав дахь хуруу нь бусдаасаа богино, зайтай жижигхэн гүрвэлийн мөр гэж эрдэмтэд таамаглаж байна.

	Эртний энэ амьтдын мөрийг эрдэмтэд судлан (тэднийг «гар - хөлтөн» гэж нэрлэсэн) 30 дүрс буйг тогтоов. Хаанаас аль үеийн хөрснөөс тэдний яс олдох вэ?


БИДНИЙ УДАМ СУДАР МААНЬ ЮУ БИЛ ЭЭ?

	Миний зорилго - бат хоногшсон мухар сүжгээс оюун ухааныг ялган төрүүлэхэд оршино.

	 

	Лукреций

	 

	Адам, бич хоёр

	Оюун ухаант хүн дэлхий дээр хаанаас гарч ирсэн бэ? гэсэн асуудал дээр хоорондоо үл эвлэрэх шинжлэх ухаан шашин хоёрын зөрчил илэрдэг.

	Хүн бий болсны нууцыг олон зуун, мянган жилийн туршид тун энгийнээр шийдэж байв. Үүнд: энэ бол ид шидийн хүч. Тэгэхдээ бурхны хамгийн гайхалтай ид шид. Яагаад гэвэл: хүн бол «бүтээлийн оргил» юм.

	Шашин шүтлэг өөрийнхөө үндсээр хэчнээн ухаангүй улангассан байлаа ч гэсэн ард түмнийг амьдралын тодорхой нөхцөл, ахуй, зан заншил, байгаль нийгмийг үзэх үзлийг хэзээд зайлшгүйгээр тусгасан байдаг. Үүний энгийн тодорхой жишээ гэвэл: цагаан арьст хүмүүст бурхан, тэдэнд «саймсрагчид» цагаан, тамынхан хар байдаг бол негрүүдэд энэ нь яг эсрэг байдаг.

	Хүний гарал үүслийн талаар эртний ард түмэн эргэцүүлэн бодохдоо өөрсдийн амьдралтай төстэй дүр зургийг сэтгэлдээ бүтээдэг байжээ. Жишээлэхэд эртний египетийнхэн хүнийг Хнум бурхан ваар үйлдвэрлэдэг дугуй дээр бүтээсэн гэдэгт итгэж байв. Эртний Вавилонд ч мөн ийм домог тархжээ. Яагаад тэгсэн юм бол? Эдгээр ард түмний амьдралд шавар эдлэл их үүрэгтэй байв. Шавраар орон сууц барьж, сав суулга хийнэ. Вавилончууд шавар самбар дээр бичдэг байв. Ийнхүү манай өнөө үед хүрч ирсэн нэгэн «шавар номд» бурхан анхны хүнийг шавраар хэрхэн бүтээсэн тухай бичсэн байдаг.

	Библи, коран судрууд хүнийг ид шидийн гайхамшгаар бүтээсэн тухай өгүүлдэг. Библи сударт энэ нь газрын чандраас бий болгосон Адам, мөн л ийм шидийн хүчээр Адамын хавирганаас бий болсон, түүний эхнэр Ева хоёр юм. Коран сударт тэнгэр, газрыг бүтээснийхээ дараа Аллах, дэлхийд өөрийн төлөөлөгчийг, өөрөөр хэлбэл хүн бий болгохыг хүссэн. Энэхүү хүнээ бий болгосон тухай хоорондоо зөрчилтэй мэдээ байдаг. Судрын нэг газарт нь «бид тэднийг (хүнийг) наалдамхай шавраар бүтээсэн» гэж байхад өөр нэг газарт «Тэр хүнийг дуслаас бүтээсэн» гэж буй.

	Иймэрхүү хайхрамжгүйгээр янз янзаар бичсэний шалтгааныг нарийвчлан хөөцөлдөхөө больё. Харин хүний гарал үүслийн талаар шинжлэх ухаан юу гэж үздэгийг мэдэх нь илүү ашигтай биз ээ.

	Хүн энэ дэлхийд ид шидийн хүчээр бий болоогүй, харин сав ертөнцийн маш удаан хугацааны хөгжлийн үр дүнд бий болсон гэдэг нь эрдэмтдэд аль эртний тодорхой билээ. Амьтны ертөнцөөс хүн гарсан. Ямар ч баталгаагүйгээр ингэж үзэх нь хүй нэгдлийн үеийн олон ард түмэн, зарим амьтдыг өөрсдийн шууд ураг төрөл гэж үздэгээс ер ялгаагүй юм. Хүн төрөлхтөн түүхийнхээ балчир үед өөрсдийгөө амьтантай адилтгахыг оролддог байжээ. Үүнийг янз бүрийн хүчнээс болоод хөгжлөөрөө хоцорсон ард түмэн омог отгийн домог үлгэрээс мэдэж болно. Борнео арлын оршин суугчид жишээлэхэд орангутанг хэмээх бичийг урьд нэгэн үед хүн байсан бөгөөд даанч хөдөлмөрлөхгүй, ярихгүй болсноос хүн шинжээ алдсан хэмээн итгэдэг байна.

	Таймырийн хойгийнхон хүнээс амьтад огтоос ялгардаггүй хэмээн боддог байна.

	Тэд чоно баавгайг дүрсээ өөрчилсөн хүн гэж үзэн, тэднийг сэтгэдэг, ярьдаг гэдэг байлаа. Баавгай урьд нь хүн байсан гэдгийнхээ талаар тэд: «баавгайн арьсыг өвчөөд авчихлаар тэр хүнтэй хэчнээн адилхан байгааг нь үзээгүй юу?» гэлцдэг ижээ. Якутуудын дунд XIX зуунд ч мөн ийм итгэл байв. Тэд: «баавгай хүн шиг, түүнээс ч илүү ухаалаг. Тэр бүхнийг чаддаг, бүхнийг мэддэг, бүхнийг ойлгодог. Ярихгүй байгаа нь зөвхөн ярихыг хүсэхгүй байгаагаас л юм» гэж ярилцсаар байв.

	Сармагчин байдаг нутгийнхан сармагчныг өөрсдийн өвөг дээдэс гэж үздэг. Малеккийн хойгт оршин суудаг, ялангуяа нэг овог аймгийнхан өнгөрсөн зууны үед дараах зүйлийг ярьдаг байжээ. Үүнд: Эхлээд уулын ойд цагаан гиббон самж сармагчин амьдардаг байлаа. Тэдний үр удам олширч идэж уух зүйл хүрэлцээгүй болоход үр жимсээр баялаг, зөөлөн уур амьсгалтай хөндий, доор газарт очжээ. Тэнд очоод сайн амьдарч том өндөр болов. Амуу тариа идшиндээ хэрэглэсэн чинь тэдний дотоод эрхтний бүтэц (биеийн дотоод эрхтэн нь өөрчлөгдөн, битүү үс нь гуужиж, хөл гар нь богиносон өөрчлөгджээ. Чингээд сармагчнууд нэг өглөө жинхэнэ хүн болчхоод босож иржээ.

	Энэ домог, хүн ид шидийн хүчээр бий болсон гэдэг үлгэртэй төсгүйгээрээ сонирхолтой юм. Сармагчин хүн болж хувирсан явц, амьдралын нөхцөл нь өөрчлөгдсөнтэй холбоотой байна.

	Эртний энэтхэгийн материалистуудын үзэл бодол улам ч сонирхолтой билээ. Тэдний сургаалаар бол хүний өвөг дээдэс нь 18 сая жилийн өмнө Индостан, Зүүн өмнөд азийг холбож байсан эх газарт буй сармагчин ажээ. Тэдний нэг хэсэг нь тэгш газарт буун ирж, ойд суурьшжээ. Тэд идэш хоол эрэн нэг газраас нөгөөд шилжин очно. Дөрвөн сая орчим жилийн өмнө хүмүүсийн өвөг дээдэс нь хамтын хүчээр хооллож иддэг, мөн голын эргээр суурьшин эхэлжээ. Тэд аажмаар хүнтэй улам улам төстэй болж аятай тохитой амьдарч байсан бөгөөд гагцхүү дэв тэнгэртэй тэмцэлддэг байв. Энэхүү хүн болох замдаа орсон сармагчнууд дэв тэнгэрийг ялсныхаа дараа ихээхэн өсөж хоол хүнс хүрэлцэхээ байжээ. Тийн мөргөлдөөн гарч эцэстээ дөрвөн зүгтээ тархан сууцгаажээ. Дорно тийш явсан нь хятадын ард түмний өвөг дээд болжээ. Өмнө зүг явснаас хар арьстнууд, баруун хойш явсан нь цагаан арьстны өвөг дээд болжээ.

	Дээр эш татсан жишээнүүд нь хүн бүр эрт дээр үеэс өөрийгөө хүрээлэн буй сав ертөнцтэй нэгдэлтэйгээ тааварлаж байсныг харуулна. Энэхүү нэгдэл бүр тодруулбал ураг төрлийн холбоотой болох нь доорх баттай баримтаар нотлогдож байна. Хүний үр хөврөл хөгжлийнхөө эхэн үед амьтныхаас бараг ялгагддаггүй. Олдсоныхоо 18—20 дахь өдөрт загастай төстэй юм шиг харагддаг. Заламгайтай төстэй нүх завсар байдаг, үе мөч нь живэр шиг харагдана. Тэгээд дараа нь газар-усны мэлхий шиг, дараа нь хэвлээр явагч гүрвэл шиг, чингээд бүтэн хагас сарын дараа эхийн хэвлийдээ буй хүүхэд сармагчинтай төстэй болж ирдэг. Хэвлийд байгаа сүүлийн сарууддаа л хүнтэй төстэй болно. Ийнхүү хүн, эхийн хэвлий дотроо өвөг дээдсийнхээ туулсан хувьслын хөгжлийн явцыг туулан өнгөрч буй юм шиг байдаг.

	Гаднаа сүүлтэй буюу үсээр бүрхэгдмэл хүүхэд гарсан баримт бий. Дундад эртний үед ийм хүүхэд төрүүлэх нь эхэд нь тун аюултай байв. Шашныг улангасан сүслэгчид тэр эхийг шуламс гэж үзэж гаргасан хүүхдийнх нь хамт түүдэг галд шатаадаг байлаа. Гэтэл сүүлтэй хүүхэд төрж буй нь ч, үсээр бүрхмэл хүүхэд гарч буй нь ч тун энгийн зүйл юм. Шинжлэх ухаанд энэ үзэгдлийг атавизм буюу уг удмаа дуурайх ёс гэдэг.

	Энэхүү уг удам нь хэн байв аа?

	 

	 

	Дарвин хариулсан нь

	Чарльз Дарвин 1871 онд «Хүний гарал ба бэлгийн шалгарал» гэдэг алдарт номоо хэвлүүлсний дараа англиас хариу нь ирэв.

	Их эрдэмтэн: бидний өнө эртний өвөг дээдэс маань Европ, Азийн халуун бүсийн ойд хэдэн сая жилийн өмнө амьдарч байсан хүн дүрст бич Ориоптик юм. Одоо тэд мөхсөн боловч, хүн төрөлхтний өвөг дээд эх авсан, илүү өндөр хөгжилтэй бичийг бий болгосон гэж бичжээ.

	Ч. Дарвин, амьтан ертөнцийн хөгжлийг гүн судалсан үндсэн дээр энэхүү дүгнэлтэд хүрчээ. Сармагчин шууд л хүн болоод хувирчхаагүй. Энэ нь олон сая жил үргэлжилсэн маш удаан явц юм. Ингэхдээ эхлээд хагас сармагчин - хагас хүн бий болж дараа нь анхны, эртний хүн бий болсон. Эртний ромын алдарт эмч Гален, сармагчны дотоод бүтцийг судлаад «хүний инээд хүрэм хуулбар» гэж бичиж байв. Хүн дүрст бичнүүдэд гадна ил гарсан сүүл байдаггүй. Тархины бүтэц нь хүнийхтэй тун төсөөтэй. Дөрвөн мөч нь хүнийх шиг хавтгай хумстай, таван хуруутай. Амандаа 32 шүдтэй. Эдгээр бичнүүдийн цусны бүтэц нь хүнийхтэй ойролцоо. Ойр төрлийн бусад шинжүүд ч бий. Жишээлэхэд хүн мичид хүнтэй төстэй 100 шинж бий хэмээн тооцоолжээ. Хүн, хүн дүрст бич хоёрын хооронд ийм олон ижил шинж байгаа нь тохиолдлын хэрэг гэж үү?

	Энэ асуултад итгэлтэй хариулахын тулд шинжилгээний асар их ажил хэрэгтэй байсныг өнгөрсөн зуунд Дарвин гүйцэтгэжээ.

	Тун олон хүнд, эрдэмтний хийсэн дүгнэлт сонсож мэдээгүй их доромжлол, тэгээд ч зогсохгүй хүний эрхэм чанарыг хэмжээ хязгааргүйгээр гутаасан явдал байв. Бид чинь бичнээс гаралтай бичний үр удам юм гэж үү?

	Бурхангүй нэг англи хүний «эрээчин цоохорлосон» юмыг нь тэд чухам л ингэж хүлээн авсан байна. Дарвиныг хараасан хэчнээн хараал урсгалаа. Анх удаа баримтат асар их материал дээр үндэслэн удам судрыг нь үзүүлэв. Эдүгээ эрдэмтний гавьяа хэмээн тооцогдож буй, хүний гарлын тухай шинжлэх ухааны онолыг хамгийн хатуу ширүүнээр доромжлон үзэж байв.

	Католик сүмийн хамба Менинг гэгч Дарвины хувьслын онолыг «бут ниргэн» түүнийг «малын философи» гэж нэрлэсэн, клеркалууд дээдсийн хүрээлэнгийнхэн энэ сэдвээр уурлалгүй тайван ярилцаж чаддаггүй байв.

	Их эрдэмтэн, өөрийн үзэл суртлын дайснууд болон хүн бичний холын төрөл гэсэн бодол нь ч «доромжлол», «гутаалт» гэж үздэг тэр хүмүүст зориулан, хүний гарлын тухай номынхоо төгсгөлд: 

	 

	«Миний хувьд гэвэл, би, дайсныхаа зовлон шаналалд сэтгэлийн цэнгэл эдэлдэг, бусдын цусыг урсгадаг, өрөвдөхийг үл мэдэн өөрийн үр хүүхдээ алдаг, өөрийн эхнэрээ боол мэт үздэг, хамгийн бүдүүлэг мухар сүсэгт хүлэгдсэн зэрлэгийн удам үр сад байснаас, манаач юм уу, хөгшин нохой мичийг аврахаар аймшигт дайсны өөдөөс дайрахаас айдаггүй бөгөөд, уулнаас бууж ирснийхээ дараа гайхсан нохойн сүргийн дундаас залуу нөхрөө авч гарсан зоригт бяцхан сармагчны үр удам байхыг илүү хүснэ» 

	 

	гэж бичсэн байна.

	 

	 

	Бидний дүү нарын тухай

	Бичийг бидний дүү нар гэж онож хэлжээ! Гэвч түүний энэ үг библийн домогт итгэдэг бөгөөд «сармагчин» өвөг дээдсийн талаарх элдэв ярианд доромжлогдсон байдлаар ханддаг хүмүүсийн талархал хүлээж чадахгүй. Гэвчиг манай өнөө үед шашны номлолтнууд ч шинжлэх ухааны хөдөлбөргүй баримтад шахагдан, эдүгээ бурхан хүнийг шууд бүтээсэн гэдгээсээ илүүгээр «бурхны эхлэл» бүхий хүний сүнс сүүдрийн тухай ярих болжээ. Магадгүй, хүн сармагчнаас гарсан байж болно хэмээн тэд шинжлэх ухаантай тохировч, бурхан мөнхийн сүнс өгөн «хүн болгосон» тэр анхны сармагчин л хүн болсон гэж үзэж байна.

	Харж байгаа биз дээ, энэ чинь урьдынхаас шал өөр юм уу? Энэ талаар бид хойно ярилцана. Энд харин хүн бичний гаралтай гэдгээс үүдэн хүнийг доромжилж байна гэсэн хуурамч яриаг дуусгахын тулд өөр зүйл яръя. Бид шүтлэгт хүний байр сууринаас библийн судар дахь бүхий л ид шидийг боломжтой хэмээн хүлээлээ ч гэсэн хүний «бичин гаралтайг» шашныг доромжилсон хэрэг хэмээн үзэх үндэс алга. Энэ ертөнц дээрх бүхэн бурхны бүтээл гэж өөрсдөө сургадаггүй гэж үү? Тэгэхлээр сав ертөнцөд буй бүхэн «бурхны эхлэлтэй» байж таарна. Хүн, хувьслын шатны хамгийн өндөрт зогсож буйгаараа л бусад амьд бүхнээс ялгагддаг. Мөн бусад бүхний зэрэгцээгээр оюун ухаантай болсон хүн хүрээлэн буй орчин, мөн өөрийнхөө тухай эргэцүүлэн бодох ёстой. Чингээд л хүн ба бусад олон амьтны хооронд туулшгүй их саад байхгүй эдгээр амьтдад ов заль, талархал илэрхийлэх мэдрэмж зэрэг бид бүхэн сайн мэдэх олон чанар бий гэж бодохтой зэрэг л өөрийн үзэлдээ итгэх итгэл чинь эргэлзэл болон хувирч байна уу?

	Хэрвээ ингэвэл «оюун ухаант хүний» талаар шалгалт давлаа гэсэн үг.

	Бас илүү ихийг ч хэлмээр санагдана. Хүн дүрст бичийг эрдэм шинжилгээний үүднээс ажиглахад тэдний олон нь хүний шинж төрхтэй болох нь харагджээ. Энэ бичнүүд маш самбаалаг амьтад. Ой сайтай. Тэдэнд баяр гуниг, уур хилэгнэл, сонирхолтой зан бий. Энэ бүхэн нь тэдний нүүр царайд илэрдэг. Тэд инээж, уйлдаг... Мэдээжээр энэ бүхэн, бидний холын хамаатныг оюун ухааны өндөр зэрэгтэйг өгүүлж буй биш билээ. Гэвч оюун ухаант хүнийг зэмлэн өгүүлэхэд бич (нохой, морь, заан, дельфин зэрэг бусад амьтны адилаар) хэдийгээр бүдүүлэг сэтгэлгээтэй ч гэсэн зарим хүнд тун ч элбэг байдаг ухамсартай хэрцгий чанар, тус хүргэснийг умартан тусыг усаар хариулах зан байдаггүй.

	 

	 

	Хүүхэд гэдэг бол хүүхэд л шүү дээ

	Бичний ухамсар үнэхээр тийм бүдүүлэг гэж үү? Сүүлийн хэдэн арван жил бичний амьдралыг ажигласан олон ажиглалтаар баяжуулав. Өөрийн ажил хэрэгтээ сэтгэлээ өгсөн буурьтай эрдэмтэд горилл, шимпанзе, нохой мич, хүн мичний өдөр тутмын амьдралыг тун ойроос судлан түүнд олон жил зориулж байна. Энэ бол тун чиг сонирхолтой ажиглалт. Үүний нэгэн гэрчилгээ гэвэл польшийн шинжлэгч Ханна Гуцвинскагийн ажил юм.

	«Би горилл мичний хойноос Голланд руу явахдаа түүний талаар олон зүйлийг мэдэхгүй байжээ. Би энэ талаар олдож болох л бүх ном зохиолыг уншсан боловч энэ амьтдын сэтгэцийг мэдэхгүй байлаа. Голландын худалдааны Г. ван ден Бринк пүүсийн захидалд горилл мич онцгой их сэтгэл хөдлөлтэй, анхаарал халамж, гэр бүлийн халуун дулаан байдлыг шаарддаг. Эхийн анхаарал халамж дутах нь горилл мичийг их уйтгарт унагаж, ноцтой өвчин, тэр байтугай үхлийн шалтгаан ч болдог гэж онцлон тэмдэглэсэн байсан.

	Амстердамын нисэх буудал дээр худалдааны пүүсийн төлөөлөгч намайг хүлээж байлаа. Тэр өдрийнхөө орой горилл мичтэй учрав. Хоёроос гурван настай зургаан горилл мич байв. Гэрийнхэн нь эдгээр горилл мичийг үнэхээр хайрлан, асарч байдаг Якоби гэдэг айлд байв. Мөн тэднийд нэг том өрөөнд хүмүүстэй хамт насанд хүрсэн гэрийн тэжээмэл шимпанзе, долоон настай эр орангутанг хэмээх хүн сармагчин байлаа. Тэнд мөн хэдэн хөгшин муур, таван нохой, залуу ул загас байлаа. Энэ бүх амьтад гэрт ямар ч эмх замбараагүй байдал бий болголгүй, эв найртай амьдардаг юм санжээ.

	Горилл мичтэй анх уулзсан минь санамсаргүй явдлаар дүүрэн болов. Тэд тэврэлдэн бие биетэйгээ наалдаад гялалзах нүдээрээ хөдөлгөөн бүрийг минь дагуулан харна. Эхлээд тэд, намайг ерөөс сонирхоогүй байдал үзүүлэв. Тэдэнд резин хүүхэлдэй, нохой, бөмбөг гээд олон тоглоом байлаа. Тэд их л дуртайяа байдлаар ээлжлэн хиймэл хуван морь унан, өрөө дотуур гүйлдэнэ.

	Намайг тайван суухыг хараад над руу ойртон, үнэрлэж үзэв. Чингэснээ тэдний хамгийн том нь болох Вилли санамсаргүй байдлаар намайг түлхэж, бусад нь над руу тоглоомоо шидэж эхлэв. Юм ууж идэх цагаа болоход Вилли миний гараас сүүн холимог уув. Зөвхөн хоёр цаг хэртэй байж танилцсаныхаа дараа жижгүүд нь над ямар нэгэн хэмжээнд итгэн дасаж гар дээрээ өргөн яваач гэж хүсэн гар өөд минь зүтгэж эхлэв. Тэд тэврүүлэн явах их дуртай. Гэсэн чиг тэд над итгэж байвч танихгүй хүнд хандаж буй байдлаар цэрвэнгүй байв.

	Би Вилли, Пупэ (хүүхэлдэйнхэн) гэсэн хоёр горилл мичийг сонгон авав. Ойр дотно танилцаад үзвэл тэд өөр өөрийн зан ааштай байв. Эрэгтэй хүүхэд шиг дүрсгүй бүр хартай, болохгүй хэрэг хийчихээс буцахгүй ч, Вилли маань их аймхай, сэтгэл нь амархан гонсойдог байв. Хэрвээ түүнийг загнавал тэр дорхноо хажуу тийш болон их л гунигтай царай гарган хуруугаа хөхөх юм уу, эсвэл чимээгүйхэн уйлна.

	Вилли биеийн торнилтын хувьд илүү хүчтэй ч Хүүхэлдэйнхэн түүнийг дийлнэ. Тэр бээр олонтоо түүнийг өдчихөөд дараа нь зугтан есөн шидийн муу мэх гаргана. Вилли өөрийн хүчирхэг шүдээрээ түрээ барилгүй, түүнтэй болгоомжтой тоглоно.

	Амстердамаас Варшав хүртэл богинохон хугацаанд нисэн буув. Хоёр цаг өнгөрөхөд би өөрийнхнийхөө дунд байлаа. Вилли, Хүүхэлдэйнхэн хоёр хайрцаг дотроо чимээгүйхэн уйлна. Мичнүүдийг Варшавын нисэх буудлын захиргаанаас түр олгосон дулаан өрөөнд оруулан тавихад тэд миний гар дээр гарч ирэн над наалдаж, Вилли их айснаас чанга уйлав. Тэрхэн үед тэд өөрийн таних хүнээ алдалгүй, ганцаар хоцорчихгүй байх нь л чухал байлаа.

	Вроцлавд ирээд тэд миний гэрт байлаа. Замдаа сайн явж ирэв. Харин шинэ нөхцөлд дасах нь л нэлээд бэрхшээлтэй байлаа. Эхний шөнө би тэдэнтэй нэг дор унтлаа. Шөнө тэд хэд хэдэн удаа сэрж миний байгаа эсэхийг шалгав.

	Тэд тойрныхоо зүйлсийг сониучирхан харж, тэгэхдээ намайг явчхаагүй байгаа эсэхийг цаг үргэлж харна. Долоо хоног өнгөрөхөд залуу мичний эрч хүч нь дийллээ. Тэд өрөөн дотуур гүйлдэж эхлэв. Мичнүүд дуу гардаг тоглоомд их дуртай. Бид нугас худалдаж аваад өгсөн чинь манай нохойтой мөргөлдөөн будилаан гарч эхлэв. Дуугарч буй юм бүхэн амьд байдаг. Амьд юм бүр манай гэрт хайр энхрийлэл дор байдаг гэдгийг ойлгосон нохой маань чис чисхийн дуугарах нугас, Виллийн аманд буйг хараад бүр үнэхээр цөхрөлд орж гүйцжээ. Тийн тэр хоёр бие биеэсээ нугасыг булаан авдаг болов.

	Вилли хүн бүртэй өөр өөр байдалтай тоглоно. Надтай их л эетэй, олонтоод зөөлнөөр илж, нүүрээ нүүрэнд минь ойртуулна. Бусад эмэгтэйчүүдтэй ойр дотно ч, тийм ялдам биш байна. Өвөр дээр суух дуртай, илж таалж байвал тун дуртай. Илэхэд нүдээ онийлгож, өвөр дээр нь сууж буй хүнээ тэвэрч, их жаргалтай байгаа харагдана. Илүү хүчирхэг хүн гэж тэр үздэг, нөхөртэй маань «тэнхээ заасан» мэх хийж, их л сэргэлэн байдлаар тоглоно.

	Хүүхдээр өргүүлж явах гэж үл оролдоно. Тэдэнд хүндэднэ (Вилли 18 кг жинтэй) гэдгээ мэднэ. Хар царай, хар үстэй хүмүүст үл итгэнэ. Манай танил нэг эмэгтэй, цоглог аятай дуу исгэрэн, түүнийг алга ташиж сургав. Одоо Вилли түүнийг үзэхтэйгээ зэрэг энэ тоглоомоо шууд л санадаг. Тэр зөөлөн олбог дээгүүр дэгдэн дүүлж алгаа ташна.

	Вилли, өөрийн найз эмэгчин Хүүхэлдэйнхнээс биеийн хэмжээ, хүчээр илүү ч түүнээсээ аймхай. Тод цагаан нүдтэй, Дэвхэрдэг мэлхий тоглом түүний зүрхийг хагартал айлгана. Вилли түүнээс айх төдийгүй бас сэжиглэнэ. Мэлхийг ажиглан алсаас амаа ангайн зогсох нь олонтоо. Мэлхий санамсаргүй түүний нүдэнд өртөхөд тэр бээр буруу харах юм уу, нүдээ гараараа таглана.

	Хүүхэлдэйнхэн мэлхийг амьгүй болохыг дорхноо л ойлгов. Тэр мэлхийг сайн судалсныхаа дараагаар түүгээр Виллиг айлгадаг боллоо. Зөвхөн сарын дараа л Вилли, тэр мэлхий тоглоомоос айхаа больж билээ.

	Үнэр нь Виллид ер таашаагдаагүй тос би нэг удаа түүний хөлийн өсгий, гарын сарвуунд түрхчихлээ. Түүнээс хойш тосны хайрцгийг харуулахад л түүний царайд дургүйцэж жигшсэн байдал үзэгдэнэ. Вилли балиар гартай байхад ер дургүй, надаар угаалгаж алчуураар арчуулах гэж гараа сунгана.

	Бидний бодож олсон шинэ тоглоом бүрийг тэр эхлээд сайн харж аваад дараа нь түүнд оролцоно. Би өөрөө явах юм уу, гүйдэг тоглоом заахад Вилли дургүй. Бусад хүнтэй бол хөөцөлдөн тоглоно. Хэрвээ над аюул тулгарч байна гэж үзвэл намайг хамгаалахаар айхаа болин дайрна. Чингээд хүчирхэг шүдээрээ хазаж гарна. Нэгэн удаа танил хүн маань Вилли бид хоёрын сууж байсан бүтээлгийг тоглоомоор татахад нь би инээж байсан боловч Вилли тоглож байна гэдгийг ойлголгүй ухасхийн хөлийг нь хазчихаад айсан байдлаар над наалдав.

	Виллигээс нэг дүү, хоёр настай Хүүхэлдэйнхэн үргэлж инээсэн, хөгжүүн царайтай. Түүний хүүхдийнхээрээ буй нүд нь их л итгэмтгий байдалтай. Тэр шинэ хүн бүрд дорхноо итгэж түүн рүү гараа сунган зүтгэнэ. Тэвэрч, өргөн явахад их дуртай. Хонхолдой тоглоомоор тоглох дуртай. Бөмбөг өнхрүүлэхдээ гараараа алгадна. Босоо зогсон Виллигийн адилаар алга ташихыг оролдоно.

	Хоолонд их дуртай болохоороо ямар нэгэн юм идэхээр тоглоомоо завсарлах нь аль олон. Хүүхэлдэйнхний идэж байгаа юм бүхэн өөрийнхөөс нь заавал сайн байгаа гэж Вилли бодно. Хүүхэлдэйнхэн амттай зүйлийг түүнд эсэргүүцэлгүй өгч заримдаа өөрөө түүнийг хооллоно. Хүүхэлдэйнхэн заримдаа намайг ч дайлж, идэж байгаа эсэхийг минь анхааралтай харна.

	Горилл мич ялдам, тайван зантай. Зөвхөн хааяа л гаднын хүн байхад яг л хүүхэд зангаар «задран» үгэнд орохгүй болно. Бусад мичээ бодвол горилл мич торонд ороод юм уу, цонхны тавцан дээр гарахдаа их болгоомжтой байдаг бөгөөд унахгүйгээр байна гэж хүн гараа сунгатал үсрэхгүй байдаг юм. Тэд бусад мичний адилаар хүний үснээс гэнэтхэн чангаах, хамар чихнээс татах зэрэг зан гаргахгүй.

	Миний тэжээсэн энэ хоёр мич хэд хэдэн үг мэддэг. «Гар», «орхи», «бүү хөдөл» гэсэн үгийг илүү сайн мэддэг. Мэдээжээр үг хэлж буй дууны өнгө чухал. Өдөр тутам хажууд байхдаа тэд сэтгэлзүйн шинэ ажиглалт хийх материалыг бидэнд дандаа өгдөг»

	 

	 

	Анхны баталгаа

	Хүнийг бурхан бүтээсэн гэдэг үзлийг баримтлагчид Дарвины сургаалыг хилс гүтгээд зогсоогүй, эд мөрийн баталгааг шаардсан юм. «Амьтнаас хүн гарсан болох ямар баталгаа байна? Хэрвээ дэлхий дээр хүн - сармагчин байсан юм бол энэ амьтны ясыг эрдэмтэд газрын давхаргаас аль хэдийн илрүүлэх байсан. Гэтэл алга л байна» гэж Дарвиныг эсэргүүцэгчид хэлдэг байлаа. Шинжлэх ухаанд ч баталгаа хэрэгтэй байлаа. Чухам иймээс Дарвиныг хувьслын онолоо хэвлүүлсний дараа палеонтологичдын өмнө: хүний гарлын тухай Дарвины онолыг батлах, мич хүн болон хувирсныг баталсан үлдцийг олох зорилт тавьсан билээ.

	Хүн гэсэн нэрийн төлөө, модноос газарт бууж, хөл дээрээ боссон хүн дүрст амьтан л «өрсөлдөж» чадах билээ. Гар нь зөвхөн юм барихад төдийгүй, илүү нарийн янз бүрийн хөдөлгөөнд зохицсон байх ёстой.

	Тийм амьтны тархи нь хэмжээ, хөгжлөөрөө том сармагчны тархинаас илүү гарч, хүнийхэнд ойртсон байх ёстой.

	Хамгийн гол нь энэ амьтан хөдөлмөрийн зэвсэг бэлтгэж чаддаг байх ёстой юм. Яагаад гэвэл чухамхүү хөдөлмөр, нийгмийн хөдөлмөр эртний хүн дүрст бич, хүн болж хувирахад шийдвэрлэх шалтгаан нь болсон. Энэ нь яаж, яагаад ийм болсныг Ф. Энгельс «Мич хүн болж хувирах явцад хөдөлмөрийн үүрэг» гэдэг алдарт бүтээлдээ өгүүлсэн юм.

	Бидний өвөг дээдэс хүн дүрст мич, модонд амьдардаг байв. Тэндээ бөхийн явцгаадаг байжээ. Тэгэхдээ урд, хойд мөч нь хөл гарын үүрэг гүйцэтгэнэ. Хойд мөчөөрөө модны бүдүүн мөчир дээр гишгэж, урд мөчөөрөө дээрээ байгаа мөчир гишүүг барьж авдаг байлаа.

	Хэдэн сая жилийн өмнөөс цаг уурын өөрчлөлтийн нөлөөгөөр бидний өвөг дээдэс амьдарч байсан халуун бүсийн ой ховордож, модгүй уудам газар бий болж эхлэв. Энэ явдал хүн дүрст олон мичийг газарт буухад хүргэв. Сармагчин бүр шинэ нөхцөлд дасан давж гарч чадаагүй. Гэвч илүү зохицох чадвар, аргатай тэр хэсэг нь газрыг аажмаар эзэмшин, гараараа тулалгүй, хоёр хөлөөрөө явж сурчээ. Энэ нь мич, хүн болж хувирах зам дахь тун чухал алхам болжээ. Урд хоёр мөч нь мод чулуу барьж өөрийгөө хамгаалах буюу хоол хүнс олж идэх хэрэгсэл болгон ашиглаж чаддаг эрхтэн болон хувирлаа.

	Бидний хүн дүрст мичин өвөг дээдэс маань эхлээд ойр тойрноосоо олддог мод, чулууг хөдөлмөрийн зэвсэг болгон ашиглаж байснаа дараа нь чулууг хэрэгцээнийхээ дагуу хурцалж хөдөлмөрийн зэвсгээ өөрсдөө бэлтгэж эхэлжээ.

	Ийнхүү хүн дүрст мичид бусад амьтанд байдаггүй тэдний мэдэхгүй шинэ үзэгдэл бий боллоо. Энэ нь хүнийг амьтны ертөнцөөс ялгаруулсан үндэс болов. Энгельс хөдөлмөр бол «..хүний бүх л амьдралын эн түрүүний үндсэн нөхцөл болсон бөгөөд тэгэхдээ: хөдөлмөр хүнийг буй болгосон юм аа гэж бид тодорхой утгаар хэлэхээр тийм хэмжээний нөхцөл болсон юм» гэж бичжээ.

	Энэ бүхэн сайн байна, гэвч энэхүү хувиралтын эд мөрийн баталгаа хаана нуугдан байна? XIX зууны дунд үед эрдэмтэд ийм үлдцийг мэдэхгүй байлаа. Гэтэл 1891 онд голландын эмч Эжен Дюба Ява арал дээрх эртний газрын давхаргыг судалж байгаад нэгэн үл мэдэгдэх амьтны гавлын яс, чөмгийн яс, хэдэн шүд олжээ. Энэ нь эрдэмтдийн сонирхлыг татлаа. Гавлын яс хэлбэрээрээ сармагчныхаас бараг ялгагдахгүй байв. Гэвч хэмжээ нь хамгийн том горилл мичнийхээс ч ихээхэн том гэхдээ хүнийхээс бага байв. Дунд чөмгийн яс нь харин хүнийхтэй маш төстэй байжээ. Энэ нь үл мэдэгдэх амьтан хоёр хөлөөрөө явдаг байсныг гэрчилнэ.

	Энэ олдсон зүйлийг судалсаар антропологичид: өөрийн өвөг дээд сармагчинтай олон жилийн төстэй байсан эртний хүний үлдэгдэл анх олджээ хэмээх дүгнэлтэд хүрэв.

	Хатуу чанд ярихад түүнийг хүн гэж үзэхийн аргагүй байсан учир питекантроп буюу мич - хүн гэж нэрлэв.

	Дахиад ялимгүй хугацаа өнгөрөхөд Хойд Хятадаас, дараа нь дэлхийн бөмбөрцгийн бусад районоос илүү хөгжсөн эртний хүн - синантроп олдов. Тэд гал гаргаж чаддаг байжээ. Синантропийн гавлын ясан дотор, питекантропынхоос илүү их тархины эд эс багтаж байлаа.

	Синантропийг оршуулсан газраас эрдэмтэд галын үнс, амьтны нүүрсэжсэн яс, бүдүүн тоймдуу ч эргэлзээгүй хүний гараар бүтээгдсэн хайч, хусуур зэрэг чулуун зэвсэг олов.

	Манай эртний өвөг дээдсийг зэвсэг бэлтгэхэд юу хүргэв? Үүний хариуг шинээр бий болж байсан үйлдвэрлэлийн нэгэн онцлог шинж – нийгмийн мөн чанараас эрэх хэрэгтэй. Чухамхүү тэд сүргээрээ ан хийх, өөрсдийгөө хамгаалах, олзоо хуваах зэргийн нийгмийн хэрэгцээ нь тэдний зарим гишүүдийг тодорхой зориулалт бүхий хөдөлмөрийн зэвсгийг бэлтгэхэд хүргэсэн юм. Энэ нь сармагчин - хүний байдалд нөлөөлөхгүй байж чадаагүй бөгөөд ийнхүү нөлөөлөхдөө маш эрс нөлөөлсөн байна. Тэр улам улмаар нийгмийн шинжтэй боллоо. Сүргийн гишүүд үйл ажиллагаандаа хувийн биш, нийгмийн хэрэгцээ, эрх ашгийг удирдлага болгох болжээ.

	Босоогоороо явах болон хөдөлмөрлөх болсон нь бидний хүн дүрст бичний организмыг өөрчиллөө. Тэдний урд мөч нь хөдөлмөрийн нөлөөгөөр хүний гар болон хувирч. Хөдөлмөрийн олон янзын үйлдлийг хийх чадвартай болсон байна. Хөдөлмөрийн явцад хүний ухамсар нь ч хөгжиж, хүрээлэн буй зүйлсийн чанарын тухай ойлголт нэмэгдэв.

	Хамтын хөдөлмөр, ан хийх нь хүй нэгдлийн үеийн хүмүүсийг хоорондоо харилцах хэрэгсэлтэй болохыг шаардав. Ийнхүү хэлний хэрэгцээ үүслээ.

	Сармагчны сүрэг хүний нийгэм болон өөрчлөгдөв.

	 

	 

	Шинжлэх ухаан эрлээ үргэлжлүүлж байна

	Питекантроп, синантропын амьдарч байсан үе нь манай өнөө үеэс хагас сая жилээс багагүй хугацаагаар тусгаарлагдаж байна.

	120—180 мянган жилийн өмнө питекантропоос хавьгүй урагш ахисан байлаа. Гэвч тэдний гадаад байдал нь адгуус амьтан өвөг дээдэстэйгээ ойрын төрөл болохыг харуулж байлаа. Тэд биеэр давжаа, урт гар, богинохон хүзүүтэй байсан бөгөөд хагас нугарсан хөлтэй, хавтгай духтай, хөмсөгний яс хонхор, эрүү томтой байлаа.

	Тэд нум, сум гэдгийг ч мэддэггүй байв. Гар дахь хамгийн хүчирхэг зэвсэг нь муна байв. Хоол олж идэхээр мунаа аваад анд явна. Чулуугаар хутга, хусуур, жадны үзүүр хийдэг байв.

	Тийм хүмүүсийн яс Зөвлөлт Холбоот Улс, ХБНГУ, БНАГУ, бусад олон улсын нутгаас олдсон байна. Антропологийн ухаанд тэднийг неандерталь гэдэг болсон бөгөөд 1856 онд Германы неандерталь гэдэг газраас олж эртний чулуун зэвсгийн үеийн энэ хүний гавлын ясыг нарийн тодорхойлон бичсэн юм.

	Дахиад хэсэг хугацаа өнгөрч, манай үеэс хэдэн арван мянган жилийн өмнө өнөө үеийн хүмүүсээс бараг ялгагдахгүй хүн дэлхийд бий болсныг янз бүрийн газраас олдсон, араг яс гэрчилнэ. Тэр үеийн хүн, яс, чулуугаар нэлээд нарийн зэвсэг хийн, арслан заан зэрэг, том амьтдыг агнадаг байв.

	Энэ хүмүүсийн амьдралын тухай бид олныг мэддэг. Тэдний дунд дараа үеийнхэндээ тэр үеийн янз бүрийн үйл явдлын тухай өгүүлсэн хадны сүг зургийг зурсан авьяаслаг зураачид ч байжээ.

	Саяхан, 1971 оны зун Филиппинд амьдралынхаа түвшнээр чулуун зэвсгийн үеийн хүнээс бага ялгарах омог байгаа тухай манай сонинууд мэдээлэв. Энэ овгийг Минданао арлын уулын ойгоос олжээ. Энэ овгийн зуу орчим хүн нь цагаан будаа, эрдэнэ шишийг ч мэдэхгүй, давс, чихрийг ч мэдэхгүй, шавар сав суулга ч бэлтгэх аргыг мэддэггүй, төмрийг ч мэддэггүй ажээ. Тэдний эзэмшин суудаг нутаг газар нь халуун бүсийн аадар бороогоор элбэг ч тэд байнгын сууц үгүй. Хөдөлмөр, ан хийх зэвсэг нь чулуу, хулсан саваа байна.

	Хүн төрөлхтний өнгөрсөн үеийг судлаад хоёр хөлөөрөө явдаг мөхсөн мич, мич хүн, эртний хүний талын нээлт, мэдлэгээр шинжлэх ухаан баяжиж байна. 1954 онд Алжираас африкийн питекантропын гавлын ясны хэсэг олдсон бөгөөд түүнийг атлантроп гэж нэрлэжээ. Дараагаар нь «хүн дүрст мичний үлдэгдэл Африкийн баруун ба дорнод хэсгээс олдлоо. Үүнээс өмнө 1924 онд Өмнөд Африкаас урьд нь мэдэгдээгүй байсан австралопитекийг олсон билээ. Хүн дүрст эдгээр мич, ойгоос газарт бууж, хоёр хөлөөрөө явж байсан авч тархи нь хөдөлмөрийн зэвсэг хийх тухай бодоогүй байв.

	Дахиад 10 жил өнгөрөхөд эрдэмтдэд хүн төрөлхтний удам судрын их түүхийн шинэ салаа - австралопитекийн өмнөх үеийн мич хүн олдож, түүнийг рамапитек хэмээн нэрлэлээ.

	Энэ зууны хориод он бас нэгэн үнэт нээлт авчирлаа. Палестинд, европынхоос өөр неандерталын ясыг малтан гаргажээ. Тэд өнөө үеийн хүнтэй илүү төстэй. Сүүлдээ энэ нь африкаас Родезийн, Печорын эргээс туйлын хэмээх өөр дүрсээр нэмэгдэв. Тэнд саяхан шинжилгээ судалгаа хийхэд 60 мянган жилийн өмнөх эртний хүмүүсийн бууц байлаа. Энэ нь европын зүүн хойд хэсэгт неандерталь хүн тархан суусан тухай төсөөллийг олон талаар хянан үзэхэд хүргэв.

	Одоо Европ, Ази, Африкийн неандерталууд мэдэгдэж байна. Гэвч эрдэмтэд тэдний чандрыг судлаад тэд бүгдээр хожмын оюун ухаант хүний өвөг дээд болж чадахгүй байжээ гэсэн дүгнэлтэд хүрэв. Хүний түүхэнд ч гэсэн мухардмал хэлбэр, амьдрах чадваргүй дүрс байлаа. Неандерталын зарим нь жишээлэхэд родезийнх, мухардмал салбар болж үр удмаа үлдээсэнгүй. Одоогоор «дэвшилтэт» гэгдэж буй неандерталийн чандар үлдэц Зүүн-Өмнөд Ази, Газрын дундад тэнгисийн дорнод хагасаас л олдож байна. Ийнхүү Балканы хойг, Бага Ази, Өмнөд ба Дундад Дорнод (Өвөр Кавказ багтан), мөн түүнчлэн Иран, Афганистан, Энэтхэг хятадын баруун хойд хэсгээр хэдэн арван жилийн өмнө «ДЭВШИЛТЭТ» неандерталийн дундаас орчин үеийн маягтай хүн төлөвшин гарсан гэж бодож болохоор байна.

	Хүн төрөлхтний түүх улам улам тодрон тайлагдаж байна. Ийн 50-иад оны дунд үе гэхэд бидний гарал үүслийн талаар дараах дүр зургийг бий болгов. Үүнд: урт тавхайт юм уу, лемурийн (хагас сармагчны) бүлгээс анхны бүдүүлэг мичнүүд ялгарч гарсан. Бүдүүлэг мичнээс мартышкийн (макака, мартышка, павиан буюу хүн - мич) төрлийн дараа нь гиббоний мич ба дриопитекүүд тусгаарлан гарав. Ойролцоогоор 25 сая жилийн өмнө дриопитекүүд, орангутангийн ба шимпанзе (түүний дотор горилл мич) ба гомипод (хүн дүрст) болон хуваагдлаа. Тэдний хамгийн эртний төлөөлөгчийг энэтхэг - хятадын баруун хойд хэсгийн богино эрүүт мич рамапитекууд гэж үзэж болно. Эндээс австралопитек ба питекантроп гарсан.

	 

	 

	Ололт, нээлтэнд эцэс үгүй

	Дөнгөж сая өгүүлж буй маань бүрэн гүйцэд боловсорсон зүйл биш ээ. Энэ маань зөвхөн л сармагчин дүрст бидний элэнц хуланцын хөгжлийн замыг тоймлох төдий гаргаад, антропологичид маань, шинэ шинэ нээлтээр шинжлэх ухааныг баяжуулж, урьд мэдэгдсэн зүйлээ лавтган тодотгож, хувьслын ерөнхий явцад гол биш зүйлсийг нь орхидог нь жам юм.

	Тодорхойгүй асуудал олон байна. «Цагаан толбо» их байна. Үндэслэгээ муутай, бас янз янзын үзэл бодол олон бий. Үнэнийг эрэх явцдаа хоорондоо их ч ширүүн маргаж байна. Энэ бүхэн бол шинжлэх ухаан юм. Шинжлэх ухаан байгаа цагтаа л өөрөөр ч байдаггүй, байх ч аргагүй.

	Ухааран ойлгох ёстой шинэ шинэ баримтыг амьдрал, антропологид даатгаж байна. Энэ хэлснийг тодоор харуулах зүйл бол сүүлийн арван таван жилийн нээлт юм.

	Льюис Ликки, Африкийн малтмал хүнийг эрэх ажилд амьдралынхаа бараг хоёр арван жилийг зориулжээ. Анхны амжилт 1959 онд ирэв. Найробигаас 500 километрийн зайд Олдовайн хавцлаас хүн дүрст амьтны гавлын ясны хэсэг болон хэдэн шүд малтан гаргав. Энэ үл мэдэгдэх зүйлийг зинжантроп гэж нэрлэв (арабчууд урьд үед Дорнод Африкийг Зинж гэж нэрлэдэг байлаа) Дараа нь түүнийгээ таних ажил эхэлсэн. Толгойгоо ямар байрлалд авч явснаар нь энэ амьтан дөрөв биш хоёр хөлтэй байсныг тогтоов. Энэ нь хүнд ойртож байна гэсэн үг. Гэвч мичний зүйл их байна. Гэхдээ л хүнд шилжих шилжилтийн аль нэгэн үеийнх гэдэг нь тодорхой байлаа. Австралопитек биш биз?

	Тийм ээ, авспралопитек байг л дээ. Хамгийн шуугиан дэгдээсэн нь өөр зүйлдээ байв. Эртний хүн дүрст мичийг 1 700 000 жилийн өмнөх үеийн газрын давхаргаас олжээ.

	Ийн маргаан дэгдэв. Гэтэл Лики шинэ нээлт дахиад хийлээ. Жилийн дараа тэр шинэ малтмал амьтан олов. Олдсон газар нь бараг хуучинтайгаа нэг дор. Энэ удаад тэр амьтныг танин тогтоох, юуны өмнө насыг нь тогтооход нэрт олон эрдэмтэн оролцов. Профессор Лики зөв юм шиг боллоо. Нэг сая 700 мянган жил батлагдав.

	Үүний зэрэгцээгээр нарийн шинжлэн үзэхэд олдсон амьтан австралопитекээс хөгжлөөрөө хол ахисныг тогтоов. Тархины хэмжээ нь 650 см3 өөрөөр хэлбэл австралопитек, Явын питекоптроп хоёрын завсрын хэмжээ юм. Хүн шиг явж байсан нь маргаангүй. Судлагчид гарын шууны ясны хурууны үзүүр нь их хөгжсөн, зөвхөн л хүнд л байдаг шинжийг ч илрүүлэв. Тийм гар хөдөлмөрийн зэвсэг хийхэд тохирно.

	Үүнийг батлах гэсэн мэтээр Лики тэдний ясны дэргэдэх бүдүүлэг чулуун зэвсгийг олсон аж.

	Дахиад ялимгүйхэн хугацаа өнгөрөхөд Этиофийн Омо голын хөндийгөөс Кенийн Рудольф нуурын орчмоос антропологич Р. Лини, К. Арамбүр, К. Кауэлл нар бүр эртний хүн дүрст амьтны чандрыг олов. Чулуун зэвсэг эзэмшигчийн нэгний нь гавлын яс 2.5 сая жилийн настай газрын дороос олдлоо.

	Ийнхүү хамгийн эртний хүний шинэ дүрс олд оо юу? Түүнд «юм хийж чаддаг хүн» гэсэн нэр өгчээ. Гэвч энэ асуудлын талаар тод тодорхой юм алга. Олдовайн хавцлаас болон Рудольф нуурын орчмоос олдсон амьтад хүн үү? Австралопетик уу? гэдэг дээр эрдэмтэд санал зөрөлдөөнтэй байна. Энэ асуултын хариу ямар гарахаас хүн төрөлхтний удам судрын «ном»-ын он цагийн тоолол нь өөрчлөгдөж болно.

	Энэ бүх явдалтай холбогдуулан манай гарагийн амьтны аймгийн хувьслын зарим он цагийг шал өөр аргаар тодорхойлдог явдлыг ч санаж болно. Калифорнийн их сургуулийн ажилтан Уилсон, Сара нар хөхтний хувьслын салсан цагийг тодорхойлох шинэ аргыг санал болгосон. Энэ арга уургийн шалгарлын (мутацийн) өөрчлөлтийг судлах явдал дээр үндэслэсэн юм. 3,5 сая жил тутамд цусны гемоглобин, альбумин зэрэг уургуудад нэг амин хүчил солигдож байсан гэж үзэж байна. Үүнээс үндэслэн тэд хүн ба хүн дүрст мичний салсан хугацаа нь 5—7 сая жилийн өмнө гэж үзжээ. Европын хүнээс, хүн дүрст мич 30—45 сая жилийн өмнө салсан байна.

	Энд ч гэсэн яарсан дүгнэлт хийлгүй, хүлээе. Харин одоо бол...

	Одоо харин шинжлэх ухааны фронтоос шинэ шинэ мэдээ ирсээр байна. Үүнд 1971 оны хоёрдугаар сард «Известия» сонины ийнхүү бичсэн нэг мэдээ байна. Үүнд: «Тун саяхан Гарвардын их сургуулийн профессор Б. Патерсоны хэвлүүлсэн мэдэгдэлд: 1967 онд Кени улсын нутгаас олдсон шүд бүхий эрүүний яс хүн бий болохын өмнөх хамгийн эрт үеийн амьтных байжээ. Энэ амьтан австралопитектэй нэлээд ойр аж. Австралопетик дөрөв дэх галавын үед (3—3,5 сая жилийн өмнө) амьдарч байсан бол эрүүний яс нь олдсон энэ амьтан 13 сая жилийн өмнө амьдарч байжээ.

	Эрүүний ясны хэсгийг доктор Арнольд Люис олсон юм. Тэр яс, эртний давхаргын хөрсөнд нэг толгойн энгэрт байсан гэнэ. Гурван жил шинжилгээ хийсний дараа л он цагийг нь болон, ямар амьтных болохыг нь тогтоов.

	Гарвардын эрдэмтдийн нээлт арван дөрвөн сая жилийн өмнө дэлхийд байсан рамапитек ба австралопетикийн хоорондын хувьслын нэг салбарыг гаргав бололтой» гэжээ.

	Эрдэм шинжилгээний дуу цуугиант бас нэг нээлтийн тухай мэдэгдэл үү? Магадгүй. Энэ нь ямар ч л гэсэн пилтдауны хүнийг нээсэн гэдгээс шинжлэх ухаанд илүү ойр юм. Энэ түүхийг мэдэх үү? Энэ явдал археологийг сонирхдог гэгддэг английн өмгөөлөгч Даусонтой холбоотой юм. Тэр бээр 1911 онд Лондоны ойролцоох Пилтдауны элс авдаг газраас эртний хүний тун ер бусын гавал оллоо гэж мэдэгдсэн юм. Тэр нь хэлбэр, эзлэхүүнээрээ өнөө үеийн хүний гавлын яс байлаа. Доод эрүү, шүд нь мичнийх шиг байв.

	Энэ явдал «шинжлэх ухааныг тойрон байгсдын» дунд үнэхээр хөл хөөрцөг тарив. Жишээлэхэд арьсны үзэлтнүүд их л бардам байдлаар, пилтдуаны хүнийг цагаан арьстны эртний төлөөлөгч, англосакс үндэстний нэг ч байж мэднэ гэж байв. Чингээд мэдээжээр тэнд мич хүн болох явц, неандерталийн бусад ургийн шугамынхаас түрүүлж явагдсан гэцгээсэн билээ.

	Пилтдуанаас «олдсон» ясыг нэлээд уран нарийн аргаар «хийснийг нь хүлээх хэрэгтэй. Энэ гавлын яс нь хэдэн зуун жилийн өмнө үхсэн шимпанзе, хэдэн мянган жилийн өмнө үхсэн хүний гавлын ясны хэсгийг нийлүүлэн хийсэн хуурамч зүйл болохыг батлахад 40 жилийн хугацаа шаардагдсан юм.

	Арьсны үзлийн солиорлоо батлахын тулд антропологи дахь фашистуудын зохиосон бас нэг хуурамчлалын жишээ нь гэвэл тэд Европт хүний хувьсал неандерталийн шатнаас цааш хөгжсөнгүй. Зөвхөн Хойд америкт л Нордын цагаан арьстан өөрөөр хэлбэл ирээдүйн германчууд хөгжиж байв гэдэг нь юм. Энэхүү шилмэл үндэстний өвөг дээдэс нь гесперопитек мич гэцгээв.

	Энэхүү явдал шившигтэйгээр төгссөн. Энэхүү хий хоосон мичний шүдийг судлан үзтэл тэр нь гахайнх байв.

	 

	 

	Аваргасын талаар ярилцъя

	Зевсийн гонхны хананд титанууд засгийн эрхийн төлөө бурхадтай тэмцэлдэж байсан домгийг эртний грекийн барималч чулуун дээр бүтээсэн байдаг. Аварга бурхад, аварга - титан нарыг ялж, тэднийг аймшигт там Тартарт хаясан. Дэлхийн алслагдсан зах хязгаар зарим нутагт л титануудын төрөл төрөгсөд ба удмын ганц нүдэт аваргас - циклопууд үлджээ. Тэдний нэгэнтэй Одиссей тэнүүчилж явахдаа учирсан байна.

	Инкийн улсыг испаничууд байлдан эзэлснийхээ дараа нутгийн хүн амаас ийм нэгэн домгийг бичиж авчээ. Үүнд: XII Инк Аятаркокусогийн үед далайн эрэгт аварга том салаар аварга биет хүмүүс иржээ. Тэд маш том байсны гэрч гэвэл хамгийн өндөр индейц хүн түүний дөнгөж өвдгөнд хүрч байв гэнэ. Зарим нь адгуус амьтны арьс нөмөрсөн зарим нь нүцгэн. Нэг нь л 50 хүний иддэгээс ихийг идэж байсан тул улс орныг хоосруулав гэнэ.

	Энэ юу вэ? Хэмжээгүй хүч, чадлыг мөрөөдсөн аль нэг овог аймгийн мөрөөдлийг тусгасан, баримтгүй аман яриа юу? Үнэхээр болсон ямар нэгэн түүхэн явдлын тухай юу?

	Хэн мэдэх вэ!

	Гэтэл нэгэн сонирхолтой зүйл гэвэл, үл мэдэгдэх аварга биетний тухай үлгэр домог нь тийм ч ховор зүйл биш юм. Харин ч эсрэгээр, ийм хүмүүсийн тухай үлгэр домоггүй ард түмнийг олоход бэрх.

	Зөвхөн домог яриа төдийгүй, та Скандинов, Америк, Кампучи, Индонезид эдгээр аварга биетнийг зурсныг үзэж болно. Эртний Вавилоны нэг «шавар» номд Вавилоны зурхайчид одон орны мэдлэгийг (тэр үедээ нэлээд өргөн хүрээтэй) үл мэдэгдэх, асар том биетэй хүмүүсээс авсан гэж бичсэн байдаг аж.

	За яая гэхэв, домог бол домог л юм. Тэгвэл аварга биетний талаар, түүхэн эх бичиг зэрэгт юу гэж өгүүлж байна?

	Эртний ромын түүхч Иосиф Флави ингэж бичжээ. Ийм хүмүүс МЭӨ XIII зууны үед Жошуа хааны үед амьдарч байсан гээд, энэ түүхч: «Тэдний бие асар том, нүүр царай нь жирийн хүнийхээс тун их ялгаатай байсан тул харахад гайхалтай. Хоорондоо ярьж буйг нь сонсоход аймшигтай...» гэж бичжээ.

	Иймэрхүү мэдээг христосын эхэн үеийн зохиогчид бас мэдээлсэн байдаг. Жишээлэхэд Буянт Августинд Африкт ийм аварга биетний нэг «шүдийг» үзүүлжээ. Асар том хүний яс олдсоныг Арнобий мэдээлсэн нь бий.

	Европынхон Америкийн эх газарт гараад Майя үндэстний нэг сүмд аварга биетний араг ясыг гайхан, айн үзсэн тухайгаа Испанийн цаг тоочид мэдээлсэн бий.

	«Хууль тогтоох байгууллагаас... өмнө зүг рүү алсын уул руу явуулсан хүмүүс аварга биетүүд оршин суудаг газрыг илрүүлэв» гэж Кортес буюу хууль тогтоох байгууллагын хүрээний хүмүүс мэдээлжээ. Баталгаа болгон «алагдсан аварга биетний биеэс салгаж авсан хавиргыг» авчирсан гэжээ.

	Энэ мэдээнүүдэд санаатай буюу санамсаргүйгээр, санаанаасаа зохиосон зүйл хэр зэрэг оруулаа бол?

	Эцэст нь Геродатаас эш татъя. «Түүхийн эцэг» алдарт Геродат: Тегегийн төмөрчин худаг малтаж байгаад аварга биет хүний араг яс олов. Тэр бээр хоёр метр хагас байлаа гэжээ.

	Ийнхүү бидний өмнө хэд хэдэн түүхэн мэдээ байна. Зарим нэгэн талаараа ул үндэстэй, бас зарим талаараа үндэсгүй ч байж болно. Зөвхөн үүнээс үндэслээд л бид ямар нэгэн дүгнэлт хийж болохгүй. Бас мэдээж мэхэлсэн, хуурамч зүйл гэж үзэн хэрэгсэхгүй хаяж ч болохгүй. Харин энэ талаар шинжлэх ухаан бидэнд юу гэж хэлж байна? гэсэн асуулт тавин хандах нь сонирхолтой юм.

	Тэгтэл энд ч бас л тийм ч тодорхой биш ч гэсэн бас л ор тас үгүйсгэсэн биш хариу хүлээж байна. Аварга биет үндэстэн өнгөрсөн үед амьдарч байсан байж болно гэж антропологийн зарим үзүүлэлт хэлж байна. Тухайлбал гигантопитек, мегантроп гэсэн хоёр дүрсийн сөнөсөн том биетний чандруу олдоод байгаа билээ. Тэд одоогийн горилл мичнээс том. Тэдний араг ясны зарим хэсгийг Ява арал, монгол, энэтхэг, африкийн эх газраас олсон. Хүн дүрст аварга биетнүүд хүний түүхийн цааш хөгжөөгүй мухардмал салаа байсан бололтойг нь тэмдэглэх хэрэгтэй. Гэвч гигантопитекүүд (зөвлөлтийн антропологич В. П. Яковлевын тооцоолсноор тэдний жин нь хагас тоннд хүрч байв) хэдийгээр амьдрахын төлөө тэмцэлд ялагдсан боловч энэ дэлхий дээгүүр оюун ухаант хүн явж эхэлсэн тэр үед хүрч ирсэн байж болох ч талтай. Чингэсэн бол бүх юм ойлгомжтой болно. Эрт үед амьдарч байсан бидний элэнц, хуланцууд энэ авирга биетнүүдтэй учирч дайралдан тэр нь янз бүрийн ард түмний олон тооны үлгэр домогт тусгалаа олсон байж болно.

	Энэ бол мэдээжээр зөвхөн таамнал. Өнө эрт цагийн манан дунд нуугдан буй «ид шид» тайлагдаагүй байна.

	Гэхдээ бид ховор цөөн ч гэлээ манай өнөө үеийн хэдэн мэдээний талаар дээр өгүүлэхгүй орхижээ. Үүнд:

	XIX зууны сүүлчээр Малаккын хойг дээр очсон этнографичид, очиход бэрх газарт байдаг сеноев, семанг омгийнхны дунд ширэнгэ ойд аварга биетэй омог байдаг гэсэн яриа буй тухай мэдээлцгээж байлаа. Аварга биетний мартсан нэг шийдмийг авахаар хэд хэдэн хүн өргөөд даахгүй байсан гэнэ.

	Тун саяхан дэлхийн олон сонинд:

	«Бразилын шинжээч Орландо Вилас Гвианы салбар уулын районд Ксингу (Шингу) уулаас холгүйхэн ширэнгэд ер бусын өндөр бөгөөд биеийн асар их чадалтай зургаан бүлэг хүмүүс (дунджаар хоёр метр хагас өндөр) байгааг илрүүллээ» гэсэн мэдээ гарсан. Эрдэмтэн тэдэнтэй хэл амаа ололцох гэсэн авч аварга биетнүүд «чулуугаар нүүлгэн зугтан одов» гэжээ.

	Мэдээжээр бид иймэрхүү мэдээллийг бүрэн ул үндэстэй зүйл гэж үзэж болохгүй. Аварга биетний тухай энэ бүх түүх үнэн, худал алин болохыг шинжээч, судлаачид тогтоох ёстой.

	Одоогоор уншигчид маань Энэтхэгээс аварга биет гигантопитекийн малтмал яс олдсон тухай сонины цуугиант мэдээг (энэ мэдээ хэдэн жилийн өмнө гарсан)-ээр зугаагаа гаргаж болно. Эрдэмтэд энэ олдсон хүмүүс 4 м өндөр байсан гэж тааварлаж байна. 

	Үнэхээр л итгэхэд хэцүү байна. Энэ тэмдэглэлд гайхамшигт зүйл маань Пенжаб муж улс, Окха тосгон, Делигээс 73 миль газраас олдсон гэж яг олдсон газрыг тодорхойлон зааснаас ч болоод ийм ер бусын зүйлийг итгэхэд хэцүү байгаа юм бил үү?


ӨНГӨРСӨН ҮЕЭС ХИЙ ҮЗЭГДЭЛ ИРДЭГ

	Мэдлэгт хүрэхийн өмнө заавал таамнал гаргадаг

	 

	А. Гумбольдт

	 

	Нүдээр үзсэн хүмүүс өгүүлж байна

	Эхлээд «гэрч нар» өгүүлдэг. 

	 

	Хуучин Черек суурины кабардин үндэсний өвгөн Кошокаев Ержиб өгүүлж байна.

	— Дайны өмнө манай энд алмасты (алмас) элбэг байсан. Одоо ховорхон тааралддаг. Би өөрөө хоёр удаа үзсэн.

	Эхний удаа 1944 оны есдүгээр сард үзэв. Тэр үед манай бүгд найрамдах улсад хэв журам сахиулах, дээрэмчдийн бүлэгтэй тэмцэх гэх мэт үүрэг гүйцэтгэдэг сайн дурын отряд байлаа. Би тийм отрядын гишүүн байв. Нэг удаа манай отрядынхан бүгдээрээ Хар Голын орчим маалингын талбайгаар, тал дундуур явж байв. Хамгийн түрүүнд Аргуданаас ирсэн, одоо нас барчихсан нэг хүн, бид хоёр явж байтал тэр бээр морио огцом татан зогсооход нь би бараг мөргөлдчих шахав. Тэр над «Хараач, алмасты явж байна» гэв. Алмасты биднээс хэдхэн метрийн зайд зогсчхоод маалингын түрүү ам руугаа хийснээ биднийг харчхаад ойролцоохон байсан нэг хашаа руу хоёр хөлөөрөө гүйлээ. Түүнийг гүйж байх хооронд нь, хэд хэдэн хүн буугаа мөрнөөсөө аван буудах гэтэл, манай дарга Нальчикийн орос хүн, «Битгий бууд, битгий бууд! Амьдаар нь барьж авбал дээр» гэж хашхирав.

	Бид тэр дорхноо хашаа руу очин бүслэв. Би хашааны яг хаалган тушаа зогсож таарсан учир их сайн үзлээ. Биднийг дөхөн очиж байхад алмасты хоёр бил үү, гурван удаа хашаанаас цухуйж харав. Ингэхдээ түүний нүүр нь янз янз болон уруул нь хурдан хурдан хөдөлж, ямар нэгэн юм гүвтнэнэ. Бид гар гараасаа барин ойртож очлоо.

	Алмасты хашаанаас дахин гарч ирээд гэнэт аймаар муухай хашхиран яг хүмүүсийн өөдөөс хүрч ирлээ. Мориноос хурдан гүйнэ. Үнэнээ хэлэхэд бид ч балмагдан сандарчхав. Алмасты бидний эгнээг дорхноо сэтлэн гуу судаг руу орон алга болсон.

	Алмасты ямар янзтай байсан бэ? Битүү үснээс нь болоод царай нь сайн харагдахгүй байв. Хөх нь гэдсээ өнгөртөл унжжээ. Буйвол үхрийн үсийг санагдуулсан улаан шаргал урт үстэй.

	Бүр урагдаж ноорч гүйцсэн кабардины кафтан тэрлэгийн оромцогтой байлаа.

	 

	 

	За одоо Тбилисийн (Атарбековын гудамж, 41-р байшин) инженер Б. Ф. Лобтанидзегийн захидлын хэсгийг үзье: 

	 

	«Одоо Тбилиси дэх уран сайхны академийн ажилтан байгаа дүү Р. И. Метревели бид хоёр 1946 онд Лагодехийн районы Оржаникидзе өртөөнд суудаг байлаа. Нэгэн удаа өвс хадахаар яваад тосгоноосоо 3—4 километр орчим холдоод өвсөө хадаж эхлэв.

	Бидэнтэй хамт манайхны төрлийн нэг жаал хүү байсан. Биднийг буцах гэж байтал нөгөө жаал хүү маань: «Хараач, хараач нэг хүн модны орой дээрээс биднийг ажиглаад байна» гэж хашхирав. Бид хоёр тэр заасан мод руу нь хараад гараа өргөн ёслоод бидэн рүү харсан хүнийг үзлээ. Бид нуугдаад тэр хүнийг ажиглалаа. Тэр үл мэдэгдэх амьтан, модны нэг мөчрөөс нөгөөд маш сурмаг дүүлж байсан болохоор нь сармагчин биз гэж бодов.

	Чингэсээр бид зориг гаргаж 20—30 метр орчим дөхөж очсоноо үнхэлцгээ хагартал айв. Тэр маань аймаар амьтан байлаа. Хүн ч биш, сармагчин ч биш. Тийм ч өтгөн биш урт үстэй, бие асар том, хүн шиг аж. Тэр амьтан нэг модны мөчир дээрээс барьж байснаа дөрвөн метр орчмын өндрөөс үсэрч буугаад бутны цаагуур орон алга боллоо.

	 

	Арлык гацааны залуу азербайжан Паршев Курбан ийн өгүүллээ.

	 

	— 1957 оны есдүгээр сард орой 10 цагийн үед Зайнетдин Тинатир бид хоёр сургууль дээрээсээ явж байв.

	Өндөр өөд өгсөн явлаа. Гэртээ ойртон чанга инээлдэж, дуу дуулан явав.

	Гэнэт бид хоёр замыг хөндлөн гаран өнгөрдөг голын тэнд цав цагаан хүн зогсож байгааг үзлээ. Тэр хүн нүүрээрээ ой руу харан гараараа ус утган бие рүүгээ цацна.

	Гайхсан бид эхлээд зогссоноо, дараа нь ойртон очлоо. Тийн ойртон ирэхэд тэр ерөөс хувцасгүй, цагаан үсээр бүх бие нь хучигдсан, толгойн үс нь их урт байгааг үзэв. Бид хоёр айн дахиад нам зогслоо. Тэр яг зам дээр зогсож байсан болохоор бид явж чадсангүй. Чингэтэл Тинатир урагш алхаж, түүний араас нь чимээгүйхэн ороон тойрлоо. Тэгтэл каптар гол өгсөн хоёр хөлөөрөө гүйж бэлчээр тусгаарласан хашаан дээгүүр харайж гаран алга болов.

	 

	Лезгин үндэсний, 39 настай, мужаан Мамедов Муртуз ийн өгүүллээ:

	 

	— 1953 оны есдүгээр сард би Закаталаас Белокап руу шөнө, машинаар явж байсан юм. Бид Катек голыг олмоор нь гатлан машин маань голын эрэг өөд өгсөж байлаа. Машин голын эрэг өөд гарч ирэхэд би машины гэрэлд 20—25 метрийн зайд зам дээр зогсож буй хүн дүрст амьтныг үзлээ.

	Жолооч айн машинаа зогсоов. Тийн би тэр амьтныг сайн харлаа. Өндөр намаараа хүний л дайтай. Хоёр хөл дээрээ зогсоно. Гараа унжуулжээ. Урт нь хүний л гарын орчим. Хуруу маш урт.

	Царай нь хүнийх шиг. Гэхдээ хамар нь бага, ам том. Тэр амьтан амаа ангайн ярзайлгачихсан зогсоно. Би шүдийг нь, тэр дундаасаа хоёр урт соёог нь сайн үзсэн. Маш өтгөн, урагш дэрвийсэн хөмсөгтэй.

	Бүх бие нь урт үсээр бүрхмэл. Цээж, мөрний үс нь өтгөн, гэдэс талын үс нь шингэн. Хөл нь нохойных шиг үстэй. Нүүрний үс нь богинохон.

	Толгойн үс нь мөрөндөө хүрчээ. Арьс, үс нь цагаан. Би жолоочид: «Яв, яв!» гэлээ. Жолооч машинаа асаахад тэр амьтан голын зүг өтгөн бут руу хоёр хөлөөрөө маш хурдан гүйв. Тийн гүйхдээ нарийхан дуугаар чанга хашхирна.

	Би машины тэвшинд сууж байсан тул бүхээгийн ард босож зогслоо. Бүхээгт Жора гэдэг нэртэй (овгийг нь санах биш) армян үндэсний жолооч миний эхнэртэй хамт сууж явав. Тэр жолооч Закаталд ажилладаг. Та нар хэрвээ над итгэхгүй байгаа бол би түүнийг дорхон нь олно.

	Би машин дээр сууж явсан болохоор өчүүхэн ч айгаагүй. Жолооч айсан. Тэр шөнөдөө энэ замаар буцах ёстой байсан авч айн, манайд хонож билээ.

	 

	Эмнэлгийн албаны дэд хурандаа В. С. Карапетян дурсан ярьсан нь:

	 

	— 1941 оны арав - арван хоёрдугаар сард манай, буучийн тусгай батальоныг Буйнакаскаас 30 километрийн орчимд шилжүүлэн байрлуулав.

	Нэгэн удаа орон нутгийн эрх барих байгууллагынхан, намайг цэргийн эмчийн минь хувьд нэгэн хүнийг үзэж магадалж өгөхийг гуйв. Уулнаас баривчилсан нэг хүнийг, зүс байдлаа хувиргасан, дайсны хорлон сүйтгэгч биш биз гэдгийг магадлах хэрэгтэй байв.

	Би, орон нутгийн эрх барих байгууллагын хоёр гурван ажилтны хамт нэг пинд орлоо. Дулаан өрөөнд биш, хүйтэн пинд байгаа хүнийг би яагаад үзэх ёстой болов гэсэн асуултад минь, тэр бээр дулаан өрөөнд байж чадахгүй хөлрөөд байхлаар нь пинд оруулсан юм гэсэн хариулт өгөв.

	Тэр үзсэн хүн минь одоо ч миний нүднээ үзэгдэж байна. Бидний өмнө эрэгтэй нүцгэн хүн байв. Тэр бээр ямар ч маргаангүйгээр хүн байлаа. Яагаад гэвэл түүний бүх л хэлбэр галбир нь хүнийх. Гэвч түүний цээж, нуруу, мөрийн хэсэг нь хар хүрэн өнгийн ноолуурлаг үсээр бүрхмэл. Энэ үс нь баавгайнх шиг янзтай, 2—3 см урт. Цээжин биеэс дооших үс нь илүү нарийн, зөөлөн. Гарын шуу нь болхидуу, бүдүүлэг, сийрэгдүү үстэй, алга өсгийндөө үсгүй. Толгойн үс нь мөрөндөө хүрсэн мөн духаа хаасан урт. Барьж үзвэл толгойн үс нь маш ширүүн байв. Сахалгүй, армаг тармаг үстэй.

	Тэр хүн гараа унжуулан зогсоно. 180 см орчим өндөр. Булиа цээжээ түхийлгэн үлгэрийн баатар шиг зогсоно. Хуруу нь маш бүдүүн, том, чанга. Ер нь л нутгийн хүмүүсээс мэдэгдэхүйц том аж.

	Харц нь юу ч үл өгүүлэх гөлтийсөн хоосон. Амьтны л харц. Ер нь л өөрөө ч адгуус амьтны сэтгэгдэл төрүүлнэ.

	Энэ хүн олзлогдон байх хугацаандаа юу ч ууж идээгүй, юу ч гуйгаагүй, юу ч яриагүй бодох нь тодров. Халуун байранд орохлоороо их хөлөрч байж. Намайг байхад аманд нь ус, талх ойртуулж тэгээд гараа сунгахад ямар ч хариу үйлдэлгүй байлаа.

	Энэ бол зүсээ хувилгасан хүн биш, ямар нэгэн зэрлэг хүн гэсэн аман дүгнэлт өгсөн.

	 

	Зольскийн үйлдвэрлэлийн удирдах газрын ахлах зоотехникч Н. Я. Серикова:

	 

	— Энэ явдал 1956 оны арван нэг бил үү, арван хоёрдугаар сард болсон юм. Би хамтралын захиргаа дээрээс найман цагийн үед ирээд оройн хоолоо идээд унтахаар хэвтэв. Ганцаар суудаг байлаа.

	Хэвтэж байтал ву-у-у-у гэсэн дуу сонсоод шал руу харлаа! Ээ бүү үзэгд! Шалан дээр жишүү харцтай, бүх бие нь үсээр бүрхэгдсэн амьтан явган сууж байв. Одоохон л над руу үсрэн ирэх гэж буй юм шиг харцаар харна. Би чухамхүү ямархуу байдалд орсноо яаж тоочин бичихээ мэдэх биш, гэвч би үнэхээр л хөшчихөв. Хашхирах гэсэн дуу гарсангүй. Хөдлөх гэсэн чадсангүй. Түүнийг харан «Бурхан минь, хаанаас чи гараад ирэв?» (Би ерөөс бурхан бий гэж итгэдэггүй байв) Тэр амьтан дахиад л хачин муухай дуугараад нисэж байгаа юм шиг хурднаар үүдний өрөө рүү харайн, хаалгыг маш хүчтэй шидсэнээс байшин минь доргих шиг санагдлаа. Түүнийг явсны дараагаар өрөөн дотор амьсгал бүгчимдүүлсэн эхүүн юутай ч зүйрлэмгүй муухай үнэр үнэртэж байлаа.

	Өглөө нь гэрийн эзэгтэй орж ирээд, царай чинь яагаад цэлхийгээ вэ гэж асуухад нь би түүнд, чөтгөр үзлээ гэв. Хөршийн Кушкова Забинат ирэхэд нь би түүнд болсон явдлыг ярихад тэр бээр, тэр чинь ямар ч чөтгөр биш ээ, алмасты л байна гэв. Алмасты гэж юу байдгийг нь асуухад Забинат төдий л тайлбарлаж чадахгүй, манай хөршийн Аброкова Ширинд ээжийг нь амьд байхад тэдний байшинд алмасты амьдардаг байв. Түүнийг нас барахлаар нь Лукман Амшуковынд очин амьдарч байгаа гэв.

	1964 оны зургаадугаар сар хүртэлх энэ хугацаанд би үнэхээр чөтгөр байдаг юм гэж үү? гэж бодон шаналсаар байв. Тийн нэг удаа бэлчээрт Жанна Иосифовна Кофмантай санамсаргүй тааралдаад өөрийнхөө үзсэнийг ярихад тэр над энэ алмастыг чинь эрж байгаа юм гэв. Би ч алмастыг үзсэн гэж итгэн, үүнээс хойш сэтгэл хөнгөрч билээ.

	 

	Плановское суурины хамтралчин Ахаминов Хукертай ярилцсан яриа:

	 

	Асуулт: Тэр уулзсаныхаа талаар юуг нь санаж байна?

	Хариулт: 1964 оны наймдугаар сарын 10-нд би наран цэцгийн талбайд өвс хадаж байв. Энэ талбайн зарим хэсэгт нь наран цэцэг биш энгийн өвс ургасныг нь би хадаж байлаа. Гэнэт би ойрхондоо нохойн хамарт нь юм орчиход хахирдаг ч шиг тургиж, янцаглах ч шиг дуу гарахыг сонслоо. Би зогсосхийн чагнав. Тэгээд дахиад хадаж эхэллээ. Дахиад л түрүүчийнх адил дуу сонсогдлоо. Би хадахаа болив. Нөгөөх дуун гурав дахь удаагаа сонстоход нь хадуураа тавьчхаад үзэхээр явав. Гэнэт өвсөн дотроос над руу хүний гар шиг хоёр гар сарвайн ирэв. Гагцхүү үсэрхэг, хар, урт ажээ. Ялангуяа хуруу нь их урт. Би эргэж зугтан 8—10 метрийн орчим зайд байсан тэргэн дээр харайж гарав. Тийн би бөхийчхөөд наран цэцгийн дундуур гүйж буй хүнийг харлаа. Би зөвхөн түүний нурууг л сайн харав. Нурууны нь үс буйвол үхрийнх шиг урт, улаан шаргал, толгойн үс нь их урт. Алмасты яваад өгөхөөр нь би тэргэн дээрээс буун хадуур дээрээ ирэв. Чингэтэл нөгөө газраас дахиад дуу гарахад би болгоомжтойгоор хүрч очоод өвсийг яран үзвэл үүр шиг болон налж нугарсан өвсөн дээр шинэ төрсөн хоёр амьтан байлаа. Дөнгөж л гарсан бололтой. Тэр хоёр яг л хүн шиг, гэхдээ жижигхэн, хоёр килограмм л байх. Ер нь хүнээс ялгарах юмгүй. Арьс нь хүний хүүхдийнх шиг ягаан. Толгой, гар, хөл нь хүүхдийнхээс ялгарах юмгүй. Бие нь үсгүй. Хөл гар нь хөдөлж байв. Би гүйж очиж тэргээ хөллөөд тосгондоо ирж гэрийнхэн, хөршийнхөндөө бүгдийг ярилаа. Дараа нь хоёр ч бил үү, гурван ч бил үү, өдрийн дараа нөгөө газраа очиход тэнд юу ч алга байв.

	Асуулт: Та энэ тухай яагаад хэнд ч мэдээлээгүй вэ?

	Хариулт: Хэнд мэдээлэх гэж? Ер нь яах юм?

	Асуулт. Тэр чинь маш сонирхолтой, эрдэмтэд үүнийг судалж байгааг та мэдэхгүй юу?

	Хариулт: Хэрэгтэй гэдгийг нь хэн мэдэх вэ... Түүнийг хэн нэгэн хүн сонирхож байна гэдгийг хүн болж хүзүү толгой зүүснээс хойш сонсоогүй.

	 

	 

	Мэдүүлгийн үнэ цэнэ

	Ийнхүү долоон гэрчийн мэдүүлэг байна. Үл мэдэгдэх зүйлийг үзсэн долоон хүн. Юуны өмнө ингэхлээр энэ хүмүүст итгэж болох уу? гэсэн хамгийн гол асуудал тулгарч байна.

	Итгэх ээ?.. Тэгэхлээр итгэхгүйн тухай яриа байж болох нь ээ. Ер бусын зүйлийн тухай өгүүлсэн энэ хүмүүс, товчоор хэлэхэд худал хэлж байна гэж үү?

	Тийм ээ, чухам тийм! Үзсэн буюу сонссоны шинжлэх ухааны баталгаа, үнэн мөнийг тайлбарлан тогтоох гэж байхад аль нэгэн баримтын тухай мэдээллийн бүрэн итгэлтэй эсэхийг тогтоох нь маш чухал.

	Ийнхүү итгэл. Энэ юу вэ? Энэ нь юуны өмнө аль нэгийг үзсэн хүн яг л болсноор нь ярьж гэсэн итгэл юм. Бүр шууд ярихад үзсэн гэж буй хүн маань огт болоогүй юмыг санаанаасаа зохиож, ярьж байгаа биш (тухайн тохиолд хүн ямар бодол агуулсан огт худал мэдүүлэг өгч буй нь төдийлөн их холбогдолтой бус) гэдэгт бид бүрэн итгэж байх ёстой.

	Асуудлыг ингэж тавих нь маргаангүй зөв. Дээрх хүмүүсийн мэдүүлсэн нь хэр зэрэг чин үнэн болохын талаар хэлэх л үлдээд байх шив.

	Сөргөн үгүйсгэх замаар энэ асуудалд хариулъя. Үл мэдэгдэх зэрлэг хүний тухай илт худал юм зохион ярихын хэрэг дээрх хүмүүст байна уу? Байхгүй гэж бодном. Цаашилбал энэ хүмүүсийг шалтгаангүй санамсаргүйгээр худал хэллээ гэж сэрдэх ямар нэгэн ултай үндэс байна уу? Хариулт нь бүр ч эрс тэс байж болно. Тийм үндэс байхгүй.

	Тэгэхлээр энэ мэдээллүүдэд итгэж болох нь ээ? 

	Хүлээзнэ...

	Сэтгэл зүйчдийн олон улсын есдүгээр их хурал дээр ийм нэгэн сонирхолтой туршиц явагджээ. Багт наадам болж байсан зоогийн газартай зэргэлдээ байранд их хурал болж байв. Эрдэмтдийн илтгэл тавихад нь хурлын танхимд тод сонстох зоогийн газар дахь чанга инээд, хашхираан, хөгжим саад болж байлаа. Их хурлыг зохион байгуулагчид, байр хөлслөн авах нь их үнэтэй учир энэ байшингийн хагасыг л хурлын төлөөлөгчдөд зориулан хөлсөлж авсан юм гэжээ.

	Гэтэл эрдэмтдийн хурлын хэв журмыг бүр задрааж гүйцсэн эвгүй явдал тохиолдов. Нэг илтгэлийн үеэр зоогийн газрын хаалганаас Пьерогийн хувцастай, багт наадамд оролцож буй нэг хүн гүйн гарч ирлээ. Түүний араас гар буу барьсан Арлекин хөөн гарч ирэв. Буун дуу тасхийв. Пьеро уналаа...

	Хурлын танхимд хэв журам тогтоосны дараа, хурлын дарга завсарлага зарлан эрдэмтдийн хурлыг амжилттай явуулахын тулд амар тайван байдалд байлгана гэж баталгаа гаргаж өгсөн байшингийн эзнээс баталгаагаа биелүүлээгүйн төлөөс нэхэх тул, гэрчийн этгээдүүд болох хуралд оролцогсдыг мэдүүлэг өгөөч гэж гуйв.

	Их хуралд ирсэн зуу гаруй сэтгэл зүйчид хурлын танхимд юу болсны талаар бичгээр гэрчийн мэдүүлэг өгчээ. Маргааш нь мөн л тэр танхимд энэ тоглолтын хоёрдугаар үзэгдэл боллоо. Урьд өдөр илтгэл нь тасарсан эрдэмтэн, өөрийн илтгэлд дэвшүүлсэн үндсэн санааныхаа зөв бурууг батлуулахаар зоогийн газар дахь багт наадмын Пьеро Арлекин хоёрын хоорондох явдал зэргийг зориудаар урьдаас бэлтгэсэн юм гэж мэдэгджээ. Тус тус хүний дуртгал нь тун их хийсвэр, ихэнх тохиолд шүүх дээр ч бай, үзсэний тухай хувийн сэтгэгдэл, дуртгал ч бай яг үнэнийг бүрэн тусгаж чаддаггүй гэсэн илтгэгчийн үзэл бодлыг гэрчлэгчдийн мэдүүлэг бүрэн баталсан байна.

	Дөнгөж саяхан нүдээрээ үзсэний талаар тэр хүмүүс юу юу гэж мэдүүлсэн байв?

	Нэг хэсэг нь Арлекин, Пьерог гүйцэж чадалгүй, нуруу руу нь буудахад Пьеро унасан гэжээ. Өөр нэг хэсэг нь Пьеро өөрөө уначихсан, Арлекин дээр нь харайж гараад дээш нь хий буудсан гэжээ. Гурав дахь хэсэг нь Пьеро буудсаны дараа унасан, тэгэхээр нь Арлекин түүн дээр хөлөөрөө гишгэж байгаад дээш нь хий буудсан гэсэн байв. 

	Хэдэн удаа буудсан бэ? гэхэд хариу нь нэг, хоёр, гурав... гэж бичжээ.

	Нүдний нь өмнө дөнгөж болсон явдлыг, үнэнийг гуйвуулах ямар ч сонирхолгүй байсан хүмүүс ийн бичжээ.

	Гарах дүгнэлт хангалттай тодорхой байна. Гэрч, болсон явдлыг ухамсартайгаар гуйвуулах сонирхолгүй байвч хэрвээ тэр үзсэн зүйлийнхээ талаар сэтгэгдэл шинэхнээрээ байхдаа ч болсон явдлыг бүгдийг нь хамгийн товч, тодорхойгоор үнэнээр нь өгүүлэхийг эрмэлзэвч, хүний хүлээн авалт хийсвэр гэдгийг үргэлж санаж байх хэрэгтэй. Нэг л зүйлийг хоёр хүн хоёр өөрөөр яриад чухам миний ярьсан л зөв нь гээд андгайлан байж ч болно.

	Шинжлэх ухаанд холбогдол бүхий мэдээлэлд итгэх асуудал дээр би зориудаар уншигчдын анхаарлыг ийнхүү хурцатган хандуулж байна. «Баримт бол эрдэмтний агаар» гэсэн хуучны сэцэн үгийг эргэн санах аваас түүний ач холбогдол нь онцгой ойлгомжтой. Дээрх хүмүүсийн мэдээлэлд ч бид дөнгөж сая бичсэний хэмжээгээр л хандах нь зүйтэй бололтой. Өөр үгээр хэлбэл зориудын биш худал хэлсэн байж болохыг нь харгалзах хэрэгтэй юм.

	Яая гэхэв, ингэж эхлэх нь хэрэгтэй ч, зөвшиж ч болох тал. Гэвч бид үл мэдэгдэх зүйлсийн талаарх гэрчийн мэдүүлгийг үнэлэх үнэлэлт дээрээ цаашлах хэрэгтэй байна.

	 

	 

	Агуйн хүн амьд уу?

	Дээрх шиг бүхий л мэдээллийг бас өөр нэг талаас нь үнэлэх хэрэгтэй. Бидэнд үл мэдэгдэх үзэгдлийн гадаад үнэмшигдэмгүй тал, түүний нууцлаг байдал, тэр ч байтугай түүнийг эхэлж хараад ид шид ч гэж мэдмээр өөрөөр хэлбэл байгалийн ердийн хуулиар тайлбарлагдамгүй байгаагаас үл хамааран бид: ийм үзэгдэл байгалийг үзэх диалектик - материализмын үзлийн үүднээс байж болох уу? Тэр нь бидний мэдэх байгалийн хуультай зөрчилдөж байна уу? Үгүй юу? гэсэн асуултыг тавих ёстой. Энэ нь мөн чанараараа «нөгөө ертөнцийн» зүйлийг эрхэмлэсэн ертөнцийн тухай идеалист ойлголтыг эрхэмлэсэн зүйл биш биз? гэсэн асуултыг тавих ёстой.

	Дээрх хүмүүсийн мэдээлснийг бид энэ байр сууринаас үнэлэн үзэхэд: тэд материйн хөгжлийн хуультай зөрчилдсөн тайлбарлагдашгүй ид шид, тарнийн зүйлийн тухай ярьж байж гэж хэлж чадахгүй. Огтхон ч тийм биш. Энэ бол антропологичдын хэлдгээр эртний үлдэс гоминоид буюу хялбарчлан хэлбэл хүн төрөлхтний удам судрын нэгэн мухардмал салааны төлөөлөгчид манай өнөө үед ч амьдарч байж мэдэх тухайн яриа юм. Жишээлэхэд энэ нь неандерталиуд гэхдээ бидний өвөг дээдэс болох неандерталчууд биш, янз янзын шалтгаанаас болоод хөгжил нь зогсож, дэвшилт үр удам үлдээгээгүй тэр хэсэг нь байж болно.

	Хөгжлийн нь шат эртний үе дээрээ зогссон энэ бүдүүлэг хүмүүс байгааг нээх нь байгалийн хөгжлийн хуультай зөрчилдөж, хүний гарлын тухай шинжлэх ухааны бүх үндсийг ганхуулж, тэгээд тарни шидийн хүчийг бишрэгч бүхнийг жигүүрлэчих юм гэж үзэж болно гэж үү?

	Огтоос үгүй!

	Кавказад буг чөтгөрийн тухай мухар сүсгийн яриа их дэлгэрсэн байдаг. Ийм яриа кабардин, корачаева, чечен ба ингуш нарын дотор Дагестан, Гүржид бий. Тэнгэрт гарах гэж оролдсоныхоо төлөөнөө аллах тэнгэрт гэсгээгдсэн шуламс уулаар явж байдаг. Тэр цагаас хойш, тэд үнэн сүсэгтнүүдийг айлган газар дээгүүр явдаг болов. Хэрвээ тэдэнтэй дайралдах юм бол тэднийг оролдох хэрэггүй. Шуламс хариугаа авна. Харин тэр дороо холдон яваад түүнийг үзсэн тухайгаа хэнд ч ярих хэрэггүй. Хэрвээ шуламс хоол унд, хувцас хунар гуйвал татгалзалгүй өгч бай! хэмээн сүсэгт хүмүүс ярилцдаг.

	Өнгөрсөн зуунд Орост хааяагүй айн, буг чөтгөр байшин сууцны чөтгөр шуламсын тухай зэрэг мухар сүсэг их байв. Манай өнөө үед эдний тухай хэн ч бараг дурсдаггүй. Харин Кавказад үүнд итгэх үзэл хараахан бүрмөсөн арилаагүй байна. Үүний шалтгаан нь Кавказын зарим районы хүмүүс энэхүү «чөтгөр, бугтай» үнэхээр дайралдаад буй юм биш биз?

	Энэхүү баталгааны шинжлэх ухааны үндэслэлийн талаар ярихдаа би, түүх ба философийн ухааны доктор Б. Ф. Поршневын нэр хүндтэй, үзэл бодлыг нь эш татахыг хүснэм. Тэр бээр хуучны үлдээс гоминоидын талаар юу бичсэнийг нь үзье.

	 

	«Хүнийг энэ дэлхий дээрх амьтдын ангилалд оруулж зориглосон эрдэмтэн маань хүнийг: «оюун ухаант хүн», «агуйн хүн» (буюу «шөнийн хүн») гэж хуваасныг нь одоо антропологичид, амьтны зүйчдийн ихэнх нь санахгүй болжээ. Ийнхүү хуваасан хүн бол XVII зууны их байгальч Карл Линней юм...

	Зуу гаруй жил өнгөрч, Дарвины онол гарсны дараагаар Линнейн ангиллыг бүгдээр шууд санаж эхэлсэн. «Агуйн хүн» гэдгийг хүн амьтан хоёрын хоорондын «тасалдаад буй холбоос» гэж үзэх хандлага бий болсон. Гэвч Дарвиныг эсэргүүцэгч нэрд гарсан Рудольф Вирховын гэгч энэхүү «нүгэлт» үзэл санааг тас цохисон билээ.

	Дахиад хэдэн арван жил өнгөрөв. 1907 онд английн ургамал зүйч Г. Элуис, Вангийн газарзүйн нийгэмлэгт: Төвөдөд үл мэдэгдэх дүрсийн үслэг зэрлэг хүн байна гэж мэдээлсэн. Мөн тэр онд Петербургийн, дорно дахиныг судлагч Б. Бародийн өөрийн нь экспедиц Төв Азийн цөлд ер бусын бараг хүн шиг, гэхдээ үсэрхэг биетэй бөгөөд хүнээс их зугтдаг амьтантай учирлаа. Монголчууд түүнийг «алмас» гэж нэрлэдэг хэмээн мэдээлсэн байна. Энэ хоёр мэдээлэл ижилхэн, хувь заяатай байжээ. Аль алийг нь хэвлэсэнгүй, одоо энэ мэдээллүүдийн эх бичиг ч алга болжээ. Эдүгээ профессор болсон амьтан судлагч В. А. Хохлов 1914 онд Оросын шинжлэх ухааны академид ирүүлсэн мэдээлэл нь бараг л дээрх хоёр мэдээлэлтэй ижил хувь заяа үзэн төгсөх шахсан. В. А. Хохловын мэдээллийг би саяхан ЗСБНХУ-ын ШУА-ын архиваас «шинжлэх ухааны ач холбогдолгүй тэмдэглэл» хэмээх сонин гарчиг бүхий хавтаснаас олов. В. А. Хохлов, мэдээ баримт цуглуулан, анатомийн шинжилгээ хийж Тянь-Шань, Төв Азид зэрлэг хүн байна гээд түүнийг «Азийн анхны хүн» гэж нэрлэхийг санал болгосон байна...

	Нууцлаг энэ үзэгдлийг тайлахаар санал болгосон зүйлийн гол утга нь: Линнейн «агуйн хүн» нь Хохловын «азийн анхны хүний» адилаар энэ бол «неандерталь хүний» мухардсан салаа гэсэнд байгаа юм. Ийнхүү үзэх нь урьд нь элдэв нотлолгүйгээр үнэн хэмээн итгэж байсан хоёр зүйлийг дахин хянан үзэхэд хүргэж байгаа юм. Нэг дэх нь «оюун ухаант хүн» бий болохтой зэрэг түүний өмнөх дүрс неандерталь хүн ер нь л хурдан алга болсон гэдэг нь юм. Гэвч археологийн онол энэ нотолгоогүй үнэнийг эргэлзэхэд хүргэв. Неандерталь хүний яс, эд хэрэглэдхүүн нь дэлхийд «оюун ухаант хүн» бий болоод тархсаны дараагаар ч бас л тэд байсаар байсныг харуулдаг. Ийнхүү «зэрэгцэн орших» нь хэдэн арван мянган жил үргэлжилжээ. Манай өнөө үеийг хүртэлх хэдэн мянган жил нь нийт хугацаанд харьцуулан үзвэл өчүүхэн бага хугацаа юм. Хоёр дахь нь: Неандерталь хүний хэрэглэж байсан чулуун зэвсгээс зарим нь дэлхийн энд тэнд үлдсэн байгаа болохоор неандерталь хүмүүс толгой дараалан чулуун зэвсэг хийдэг байсан гэдэг нь билээ. Гэтэл зэвсэг хийх чадвар амьдралын бүхий л нөхцөл бүрийд хөгжөөгүй байсныг дүрслэн бодоход хялбар байна. Хөдөлмөр хийх замаар хөгжсөн нь хүн болсон, хөдөлмөр хөгжөөгүй тэр хэсэг нь адгуус амьтан хэвээрээ үлдэж адгуус амьтны амьдралын маягийн замаар хувьсжээ.

	Энэхүү нотолгоогүй хоёр үнэнийг шүүмжлэлтэйгээр авч үзвээс хоёул л дорхноо задарч байна» 

	 

	гэжээ.

	Ийнхүү бидний өмнө дэлхий дээр амьд неандерталь хүн байгаа юм биш биз? гэсэн антропологийн зүй ёсны таавар гарч ирж байна хэмээн хэлж болохоор ажээ.

	Энэхүү асуудал, эрдэмтдэд зөвхөн аман яриа биш бидний өвөг дээдэс амьдран буйн маргаангүй баталгаа, товчоор хэлэхэд өвөг дээд маань өөрсдийн биеэр олдсон тэр цагт л шийдвэрлэгдэнэ.

	 

	 

	Дахиад үнэмшилт зүйлийн тухай

	Эртний үлдэц гоминоидын нууцыг шийдвэрлэх хэрэгтэй гэсэн асуудал байгаа болохоор гэрчийн хүмүүсийн ярьсныг ажиглаж үзэх хэрэгтэй юм. Энэ яриануудад нь хоёр талаас хандах хэрэгтэй.

	За, сайн байна, «зэрлэг» хүмүүсийн тухай мэдээлэл хийсвэр, түүнд үнэнийг янз бүрээр гуйвуулсан байж болно. Энэ бүхэн тийм. Гэтэл яагаад олон зуун километрийн хол оршдог, хэл ба соёл ялгаатай ч «зэрлэг» хүмүүстэй уулзсан энэ хүмүүс эрдэмтэд анхаарлаа хандуулж болох тийм жижиг сажиг зүйл дээр ижил мэдүүлэг өгч байна? Үзсэн хүмүүс энэ амьтныг өндрөөрөө жирийн хүний орчим, хоёр хөлөөрөө явдаг, хар хүрэн юм уу, цагаан өнгийн үсээр бүрхмэл, хөмсөгний яс төвгөр, налмагар духтай, шантгар жижигхэн хамартай, гадагш түрсэн шүдтэй, жижигхэн нүдтэй, толгойн үс урт гэцгээж байна.

	Юу болж байна вэ? Бүгд хэлэлцэж тохиролцоод шинжээчдийг мэхлэх гээд байна уу?

	Ингэхэд яс үндэс, шашин шүтлэг, боловсрол өөр өөр хүмүүс мэдүүлж буйг бүү мартаарай. Тэд бие биеэ танин мэдэхгүй гэдгийн талаар бол ч бүр ярилтгүй.

	Хоёр дахь тал гэвэл: дээр бид долоон мэдүүлэг эш татсан. Энэ бол иймэрхүү мэдүүлгийн өчүүхэн хэсэг. Энэ номд тэр дурдсан Кавказад хийсэн экспедицэд хамгийн идэвхтэй оролцсон Ж. И. Кофман «зэрлэг» хүнтэй дайралдсан, бас цөөнгүй нь тэднийг удаан хугацаанд ажиглаж байсан, кавказын бүгд найрамдах улсуудын гурван зуу (!) орчим хүнийг асуусан ярианы тэмдэглэл бий гэж бичжээ.

	Тэгээд ч зогсохгүй, Кавказад манай «амьд өвөг дээдсийг» эрэх ажлыг ултай суурьтай хийгээд эхэлтэл, эрдэмтдийн эрж буй зүйл нь Кавказынхны олон хүнд тийм ч үзэж мэдээгүй сонин зүйл биш болохыг гайхан илрүүлэв. Тэд, түүнийг газар газарт өөрөөр л нэрлэдэг байна. Чечено - Ингуш, Кабардино - Балкарт алмасты Азербайжанд пеше - адам, Гүржид цехи - скаци, Дагестанд каптар гэдэг байна. Оросоор энэ бүхэн нь «зэрлэг» «ойн» хүн гэсэн утгатай аж.

	 

	 

	Тхак-тхе, зохать ба бусад...

	Хэрвээ шинжлэх ухаанд ганцхан л баттай баримт, товчоор хэлэхэд тийм амьд амьтан олдвол, хүн дүрстэй үл мэдэгдэх амьтны тухай яриа аль хэдийн үгүй болох сон билээ.

	Олон эрдэмтдэд энэ талаар шинжлэх ухааны ямар нэгэн асуудал ерөөс алга. Тэдний бодлоор бол байгальд ийм үл мэдэгдэх амьтан байхгүй.

	Эсрэг талыг нь баримтлагчдад ийм асуудал байна, гагц түүнийг шийдвэрлэх нь объектив бэрхшээлтэй тулгарч байна.

	Үзсэн хүмүүсийн яриаг ажиглавал кавказын «зэрлэг» хүмүүс ерөнхийдөө шөнийн амьдрал хөөдөг, тэгээд тун ч олонгүй бололтой. Тэд маш болгоомжтой, үргэмтгий, нэг газар байнга байдаггүй. Энэ амьтад хүнгүй газар ганцаар удаан хугацаанд байсан хүмүүстэй л тааралддаг байна.

	Кавказад гоминоидыг эрэх асуудалд бас нэгэн бэрхшээл байгаа юм. Ж. И. Кофман үүний талаар ийн бичжээ:

	 

	«Амьтны үл мэдэгдэх дүрсийг эрэх эрэл заримдаа олон арван жилээр үргэлжилдгийг шинжлэх ухааны түүх харуулж байна. Бид учир байдлаа олж чаддаг өөрийн нь чадвар төдийгүй, мөн шашин шүтлэг - ахуйн хорио, түүнийг олоход биднээс нууж буй тийм амьтныг эрж байна. Алмастын тухай ярьж болохгүй. Энэ «хорио» л эрлийн хамгийн хүнд бэрхшээлийн нэг байж мэдэх юм. Лалын шашин шүтлэгт ахимаг насны олон хүний ойлголтод бодитой ч гэлээ нууцлаг алмастын («хүн ч биш араатан амьтан ч биш») дүр, буг чөтгөрийн дүр хоёр хутгалджээ. Мухар сүсэгтэй олон хүнд алмасты бол буг чөтгөр.

	Шашингүйн хүмүүжлийн ажил явуулахдаа буг чөтгөр байхгүй гэж учир зүггүй яриад байх нь хангалтгүй. Хүмүүс «буг чөтгөртэй» дайралдаж, тэднийг хооллож, ундалж байна шүү дээ... Алмасты байгааг үгүйсгэх биш, түүний тухай буруу ойлголтыг үгүйсгэх хэрэгтэй. Гэтэл олонтоод яг эсрэгээр болоод байна. Алмасты (буг чөтгөр!) бодитой байна гэж ул үндэстэй ярин, түүнийг барьсан хүнд шагнал өгнө гэж тайлбарлан, эрэл хийж байсан экспедицийнхнээс орон нутгийн шашингүй үзэлт зарим нь айж ч байв. Тэд энэ ажлыг шашныг сурталдсан хэрэг гэж үзэн, экспедицийн үйл ажиллагаагаа зогсоохыг шаардаж байлаа.

	Гэтэл, зүй ёсоороо бол манай эрлээс хүмүүсийг хөндийрүүлэх биш, харин асуудлын мөн чанарыг зөвөөр тайлбарлан тэднийг энэ ажилд татаж оролцуулах ёстой.

	Одоогоор эртний үлдэц гоминоид байгаа гэдэг таамналыг баримтлагчид, үзсэн хүмүүсийн шинэ шинэ мэдүүлгийг шаргуугаар цуглуулсаар байна. Америкийн шинжээч Боб Жимлин, Роберт Патерсон нар Калифорний умард хэсэгт хоёр хөлт, хүн дүрст эмэгчин сасквачийг (алмастыг индейчүүд ингэж нэрлэдэг) кино зургийн хальсанд 30 метрийн газраас буулгаж авлаа гэсэн мэдээ 1967 онд гадаадын хэвлэлд гарсан билээ. Түүний гадаад байдал, төрхийн тухай тодорхойлолт нь Кавказын хүмүүсийн мэдээлснээс зөрөх юмгүй байлаа. Түүний том тавхайн мөрийн хуулбар нь Ж. И. Кафманы экспедиц кавказаас авсан алмастын мөрийн гэрэл зурагтай төстэй байв.

	Саяхан манай хэвлэлд Лаос дахь «ойн хүний» тухай мэдээлэв. Лаост тэднийг «тхак-тхе» гэдэг аж. Тэр нутгийн олон хүн тхак-тхе байгаад ерөөс эргэлздэггүй гэнэ. Тариачин Чоупламан Утама: энэ амьтан Балвен тэгш өндөрлөгөөс өмнүүр ширэнгэд хааяа дайралддаг гэж мэдээлжээ.

	Энэхүү үл мэдэгдэх амьтны талаар Лаост очсон гадаадынхан олонтоо бичдэг. Австралийн сэтгүүлч Бэрчетт: «миний газарчин 1949 онд Нгуен ууланд нэг бүлэг хүн дүрст амьтныг үзжээ. Тийн нэг эр хүйсийн тийм амьтныг барьж авч чадсан байна. Тэр амьтны бие өтгөн хар үсээр бүрхмэл, хүний үг хэлэхийг үл санагдуулам шуухитнасан дуу гаргаж байжээ. Түүхий мах, голын наймаалж, дал модны навч идэж, хүнээс их айж байв. Түүнийг суллаж тавихаар шийдэж байтал гэнэтхэн үхсэн гэнэ» 

	 

	хэмээн бичжээ.

	Лаосын угсаатны зүйчид сүүлийн үеэс «тхак-тхе»-г сонирхох болов. Тэдний нэгэн К. Фонеко: 

	 

	«Өмнөдөд миний байнга очдог Сараваны районд нутгийн хүмүүс ширэнгэ «ойн хүн» - «тхак-тхе»-тэй мөргөлдөж болно гэж ярьдаг. Би энэ мэдээллийг огтоос ер бусын юм гэж боддоггүй, учир нь манай эх орны олон районд гадаад ертөнцөөс бүрэн тусгаарлагдаад хүй нэгдлийн нийгмийн нөхцөлд амьдардаг овог аймаг цөөнгүй бий. «Тхак-тхе»-гийн хувьд гэвэл миний л мэдэж буйгаар тэд ярьж чаддаггүй, хоорондоо хэл гэж ялгагдахгүй авиа гарган бие биесээ дуудацгаадаг. Тэдний бие үсээр бүрхмэл. Төдий л өндөр биш арваас арван хоёр настай хүүхдийн орчим. Голын наймалжийг амтархан иддэг. Жижиг жижиг бүлгээрээ тэнүүчлэн явна. Байдлыг ажиглавал тэд тооны хувьд тун цөөн бололтой» 

	 

	гэжээ.

	Бүгд Найрамдах Ардчилсан Вьетнам Улсын Түүхийн институтийн захирал Чан Хуэй Льеугээс ирсэн бас нэг мэдээ байна. 

	 

	«Нутгийн хүн ардын ярианаас үзвэл Тай-Нгуены ойн ба өндөр уулархаг нутагт «ань-нак-тань» буюу «зохать» гэж нэрлэдэг хүн дүрст амьтан байдаг байна... 1944 онд Мадориат уездын Едорон хамтын нэгдлийн нутгийн Тан-Нгуен районы ууланд нэг залуу нум сумаар «ань нак танийг» горхи руу очин наймаалж замаг авч байхад нь харван алжээ. Үхлүүт шархадсан ч гэлээ «ань-нак-тань» ойролцоохон байсан агуйд нуугдахыг оролдсон аж. Түүний хүүрийг нь үзвэл, эмэгтэй, намхан нуруутай байжээ».

	 

	Зарим нэгэн дүн гаргаж үзье. Дэлхийн хаа нэгтэйд эртний үлдэц гоминоид байна уу, эсвэл түүхэн шалтгааны улмаас алга уу гэдэг нь бидний ярианд чухал биш. Гэхдээ энэ хоёр тохиолын аль алинд нь баттай үндэслэгдсэн нотолгоо байвал, эргэлзээгүйгээр шинжлэх ухааны асар их ач холбогдолтой байх сан билээ. Тэднийг байна гэж үзэх нь ид шид мухар сүсгийн ямар нэгэн яриа гаргах ёсгүй гэж энэ номыг зохиогч үзэж байна. Энэ утгаар Ж. И. Кофман, асуудлын мөн чанарыг зөв тайлбарлах, тэгснээрээ буг чөтгөр байна гэдэг үзлийг устгахад дөхөм үзүүлэхийг уриалж байгаа нь ч зөв юм.

	Харамсалтай нь эртний үлдэц гоминоид байгаа тухай таамаглал ихээхэн шуугиан тарьж өөртөө хор хүргэсэн юм. Иймэрхүү янзын шуугианыг үл хүндэтгэдэг бөгөөд энэ нь ч ерөнхийдөө зөв билээ. Гэхдээ шуугиан бүрий хоорондоо ижилгүй. Манай өнөө үед бид шинжлэх ухааны салбарт шуугиан ихээхэн дэгдэж буйг үзэж байна. Тийм ээ, шуугиан, өөрөөр хэлбэл маш их сонирхол татсан үйл явдал олон хүнд хүчтэй сэтгэгдэл төрүүлдэг. Энэхүү мэдээлэл шинжлэх ухааны хатуу үндэстэй бол муу юм юу байх вэ, тэр нь асар их сонирхол татдаг, өөрөөр хэлбэл шуугиан дэгдээдэг.

	Дэлхийн анхны хиймэл дагуулыг хөөргөсөн нь тухайн үедээ шинжлэх ухааны хамгийн их шуугиан байлаа. Юрий Гагарины нислэгийн тухай мэдээлэл мөн л ийм сайхан шуугиан манай гараг дээгүүр түгэв. Комодо арал дээр амьд луу байгааг нээсэн нь ч, удамшлын кодыг нээсэн нь ч шинжлэх ухаанд бас л шуугиан дэгдээсэн юм. Амьтны айх, уурлах, таашаах зэрэг янз бүрийн сэтгэлийн хөдөлгөөнийг зориудаар бий болгохоор одоо хийж буй туршлагыг шуугиантайгаар эхлэн хүлээж авсан. Амьтныг төрж гарахаас нь өмнө хүйсийг зохицуулан сонгож буйн анхны нааштай үр дүнг дэлхий дахинаа шуугин байна.

	Шинжлэх ухааны жинхэнэ шуугиан тун олон. Энэ нь зарим хүний олонтоод боддогчлон хэвийн биш сонирхлыг төрүүлдэггүй, харин ч эсрэгээр шинжлэх ухааныг түүний орчин үеийн амжилтыг сонирхох их сонирхол бий болгож, хүний мэдлэгийг хүндэтгэх хүндэтгэлийг бий болгож, оюун ухаан гэдэг ямар их чадалтайг үзүүлдэг.

	Гэвч шинжлэх ухаан гэдэг нэг талд нь бүр дуусаж, бүх талаасаа тодорхой болсон эд юмс, үзэгдэл, нөгөө талд нь тодорхойгүй хэлбэр, агуулгатай бие байдаг агуулах биш ээ. Бидний өмнө хором бүрийд дэлхийн шинжлэх ухааны зураг дээр уг чанар нь сайн мэдэгдсэн ер нь л мэдэгдсэн, муу мэдэгдсэн, ерөөс бараг мэдэгдээгүй үзэгдлүүд ээлжлэн өнгөрч байна. Урьд ч тийм байсан, одоо ч тийм байна, ирээдүйд ч тийм байх болно. Иймээс шинжлэх ухаанд бие биеэ үгүйсгэсэн онол, таамаглал, шинжлэх ухааны таавар, мөн шинжлэх ухаан тогтоож, хүний туршлагаар батлагдсан зүйлс үргэлж зүй ёсоороо зэрэгцсээр ирсэн билээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	Цаасны хэмжээ 84X108/32. 

	Хх 8,75. 

	Хнх 14,7

	Тх 13,82

	 

	Хэвлэсэн тоо 3800 

	 

	Хг № 454/7 

	За 050 

	 

	Үнэ 5 тө 95 мө

	 

	Улсын Хэвлэлийн Газар. 

	Улаанбаатар, Элдэв-Очирын гудамж, 7

	 

	Сүхбаатарын нэрэмжит Хэвлэлийн Комбинат 

	Улаанбаатар, Сүхбаатарын талбай, 2.

